
 

 

1 

 

AZƏRBAYCAN  RESPUBLİKASI  
Əlyazma hüququnda 

 
 

AZƏRBAYCAN  MUSİQİ  FOLKLORU  MÜASİR  BƏSTƏKARLARIN  
XOR  İŞLƏMƏLƏRİNDƏ 

 
 

 İxtisas:         6213.01 -  Musiqi sənəti 

Elm sahəsi:   Sənətşünaslıq 

 

 

 Fəlsəfə doktoru  

elmi dərəcəsi almaq üçün təqdim edilmiş  

 

DİSSERTASİYA 

 

 

 

 

    İddiaçı:             _________   Nailə Baloğlan qızı Məmmədova 

                                                   

    Elmi rəhbər :    __________ Sənətşünaslıq üzrə fəlsəfə doktoru, dosent,        

                                            Leyla Mütalib qızı Məmmədova 

 

 

 

 

Bakı – 2022  



 

 

2 

 

Mündəricat 
 
Giriş..........................................................................................................................3 

I Fəsil.  XX ƏSRDƏ XALQ MAHNILARININ XOR ÜÇÜN 

İŞLƏMƏLƏRİNİN YARANMASI VƏ İNKİŞAFI............................................12 

 

II Fəsil. XX ƏSRİN SONU – XXI ƏSRİN ƏVVƏLLƏRİNDƏ FOLKLOR 

MUSİQİSİ ƏSASINDA XOR İŞLƏMƏLƏRİNİN ÜSLUB 
XÜSUSİYYƏTLƏRİ 

2.1. Xalq mahnılarının xor işləmələrində yeni üslub təmayüllərinin 

təzahürü..........................................................................................................42  

2.2. Dünya xalqlarının mədəniyyətlərinin yaxınlaşması baxımından 
Azərbaycan xalq mahnı işləmələrindən istifadə olunması.................................96 

 

III Fəsil.  EYNİADLI XALQ MAHNILARININ BƏSTƏKAR 
İŞLƏMƏLƏRİNDƏ ÜSLUB XÜSUSİYYƏTLƏRİNİN TƏZAHÜRÜ 

 

3.1. Eyni xalq mahnıları müxtəlif bəstəkarların xor işləmələrində................116 

3.2. “Sarı gəlin” xalq mahnısı xor işləmələrində..............................................142 

Nəticə....................................................................................................................162 

İstifadə edilmiş ədəbiyyat siyahısı......................................................................167 

Əlavələr.................................................................................................................180 

 



 

 

3 

 

Giriş 

 
Mövzunun aktuallığı və işlənmə dərəcəsi. Azərbaycan xalq musiqi 

yaradıcılığı zəngin janr rəngarəngliyi və geniş məqam-intonasiya, ritm, forma-

struktur xüsusiyyətləri ilə bəstəkarların diqqət mərkəzində olmuşdur. Hələ XX 

əsrin əvvəllərində xalq musiqisinin mahiyyətini anlayan və onun bəstəkar 

yaradıcılığında mövqeyini yüksək qiymətləndirən dahi bəstəkar Üzeyir Hacıbəyli 

(1885–1948) bu zəngin irsin qorunması yolunda əvəzsiz xidmətlər göstərmişdir. 

Xalq musiqisinin toplanıb nəşr olunması üçün bütün qüvvəsini səfərbər edən 

bəstəkar bu işə öz həmkarlarını, gənc musiqiçiləri də cəlb etmişdi. Xalq 

musiqisinin müxtəlif sahələrini həm də elmi tədqiqatlarda araşdıran Ü.Hacıbəyli 

“Azərbaycan xalq musiqisinin əsasları” əsərində, eləcə də bir sıra elmi 

məqalələrində bu janrların bəstəkar yaradıcılığında istifadəsi məsələsinə 

toxunmuşdu. Onun ərsəyə gətirdiyi məqam nəzəriyyəsi də milli musiqi 

ənənələrinin bəstəkar yaradıcılığında təzahürünə yönələn ciddi tədqiqat işi kimi 

dəyərləndirilir. Xalq mahnı və rəqslərindən öz əsərlərində geniş şəkildə istifadə 

edən bəstəkarın yaradıcılığı da bu baxımdan Azərbaycan bəstəkarlıq məktəbi üçün 

örnək rolunu oynamışdır. Üzeyir bəyin yaratdığı ənənələri əsas tutan Azərbaycan 

bəstəkarları bu sahədə fərdi yaradıcılıq üslubunu formalaşdırmış, xalq musiqisinin 

bəstəkar yaradıcılığında təzahürünün müxtəlif üsul və formalarını tətbiq etmişlər.  

Xalq musiqi janrlarının tətbiqi klassik musiqinin bütün janrlarında təşəkkül 

tapmışdır. Bu iş xor musiqisində də aktiv şəkildə aparılmışdır. Bu sənətin inkişaf 

etdirilməsi məqsədilə xor kollektivlərinin repertuarının yaradılması işində 

bəstəkarların xalq mahnı işləmələri xüsusi rol oynamışdır. Bu tendensiya XX əsrin 

əvvəllərindən başlayaraq müasir dövrümüzdə də davam etdirilir. Azərbaycan 

bəstəkarlarının folklor janrlarına müraciət edərək xor miniatürləri yaratması janrın 

təcəssümü baxımdan müxtəlif dövrlərdə fərqli mahiyyət daşımışdır. Məlumdur ki, 

folklor musiqisi dedikdə burada xalq yaradıcılığının mahnı, rəqs, ninni, bayatı, toy 

və yas mərasimlərində ifa edilən mahnılar, söyləmələr, deyişmələr, Novruz 

mahnıları və s. nəzərdə tutulur. Bu zəngin xalq musiqi yaradıcılığı bəstəkarlarımız 

üçün hər zaman ilham mənbəyi olmuş, müxtəlif janrlarda öz təcəssümünü 

tapmışdır. Yaradıcılığına nəzər saldığımız bəstəkarlar S.Fərəcov, C.Abbasov və  

E.Dadaşovanın, eləcə də xor janrına dəfələrlə müraciət edən edən F.Nağıyevin 

yaradıcılığında folklor musiqisinin müxtəlif janr və növləri müşahidə olunur. 

Təhlil etdiyimiz xalq mahnılarının xor işləmələrindən başqa, S.Fərəcovun 

“Kərbəlada doğan günəş” (2004) teatr tamaşasına yazdığı musiqisində xor 

səhnələri, “Bulaq başı toz olar” (1980) xor miniatüründə bəstəkar folklor 

yaradıcılığından bəhrələnmişdir.  

Novruz folkloru XX əsrin ikinci yarısından başlayaraq bəstəkar 

yaradıcılığında müxtəlif janrların tərkibində tərənnüm olunmağa başlamışdır. Bu 

sahədə ilk nümunə kimi, Əməkdar incəsənət xadimi Məmməd Quliyevin 

“Aldanmış ulduzlar” operasından səhnələr (1977) çıxış edir. Daha sonra bu 

mövzuya müraciət edən bəstəkarlar Azərbaycan folklorunda geniş yer tutan 

Novruz bayramı ənənələrinə böyük maraqla yanaşıblar. Məsələn, V.Adıgözəlov 

1993-cü ildə “Novruzum” (sözləri R.Z.Xəndanın) kantatasını yaratmışdır. Burada 

bəstəkar aşıq musiqisinin ənənələrindən, “Kosa-kosa” xalq melodiyalarından və s. 

geniş istifadə etmişdir.  

Müasir bəstəkarlardan C.Abbasovun 1995-ci ildə yazılmış a cappella xor üçün 

“Ninni” (türk xalq sözlərinə), “Düzgülər” (1996), “Həyat oxumaları” (1983), 

“Mərdlik” (1992), “Bahar mərasimi” (1986) kantatalarında uşaq və mərasim 

folklorunun müxtəlif nümunələrinə müraciət etmişdir. E.Dadaşovanın 

yaradıcılığında da üç səsli a cappella qadın xoru üçün 1984-cü ildə yazılmış “Oyna 

yar” (sözləri xalqındır) miniatürü, uşaq xoru üçün 1987-ci ildə yazılmış “Səməni” 

xoru (musiqisi Novruz mərasimlərindən götürülmüşdür) misal ola bilər. Sadalanan 

bu əsərlərdə bəstəkarlar əsas etibarilə folklor janrının poetik mətninə müraciət 

edərək orijinal musiqi bəstələmişlər. 

Folklor musiqisinin parlaq janrlarından biri olan rəqslər də bəstəkarların 

diqqətindən yayınmamışdır. Məsələn, O.Rəcəbov xalq rəqslərinə istinad edərək on 

xor işləməsi yaratmışdır. Bu silsilə də müdafiə ərəfəsində olan Elmira 

Hümbətovanın “Bəstəkar Oqtay Rəcəbovun kamera-vokal və instrumental 

musiqisi” adlı dissertasiyasında (elmi rəhbər, professor Z.Qafarova) xüsusi 

araşdırıldığından, təkrarçılığa yol verməmək məqsədilə burada bilavasitə təhlil 

edilməmişdir. 

Xalq mahnı işləmələri bir çox bəstəkarların yaradıcılığında yer alan janrlar 

sırasındadır. Xalq mahnısının xor üçün işlənməsi sahəsində bir sıra nailiyyətlər 

əldə olunmuş, müəyyən üslub xüsusiyyətləri formalaşmışdır. XX əsrin I yarısında 

yaranan xor işləmələri ilə II yarısında yaranan işləmələr arasında xeyli fərqlər, yeni 

üsul və ifadə vasitələri yaranmışdır. Xor sənətinin inkişafında baş verən prosesləri, 

təkamül mərhələlərini izləmək üçün bu işləmələrin təhlilə cəlb olunması 

musiqişünaslıq elmi üçün zəruri əhəmiyyət kəsb edir. Bu səbəbdən dissertasiya 

işinin mövzusu öz aktuallığını qoruyub saxlayır. 

Müasir bəstəkar yaradıcılığında xalq mahnı işləmələri özünəməxsus yer 

tutmuşdur. Bu işləmələrdə müasir musiqinin yeni ifadə vasitələri milli janr və 

formalarla, məqam-intonasiya, metr-ritm, forma-struktur xüsusiyyətləri ilə 

qarşılaşdırılır. Xalq mahnısına yeni münasibət, xor üçün nəzərdə tutulan yazı 

üslubunun yeni boyalar kəsb etməsi təhlilə cəlb etdiyimiz müasir nümunələrin əsas 

qayəsini təşkil edir. Bir sıra nümunələr ilk dəfə nəzəri təhlilə cəlb olunmuşdur. 

Həmin nümunələrin araşdırılması həm müasir bəstəkar yaradıcılığı kontekstində, 

həm də müasir xor musiqisinin kəsb etdiyi yeni cəhətlər, əldə etdiyi nailiyyətlər 

baxımından aktuallıq kəsb etmiş olur.  

Xor sənətinin öyrənilməsi onun inkişafında və müasir dövrün tələblərinə 

uyğunlaşmasında mühüm əhəmiyyət kəsb edir. İctimai fikrin, estetik zövqün, 

kollektivçilik, vətənpərvərlik, milli özünüdərk kimi vacib mənəvi dəyərlərin 

formalaşmasında xor sənətinin rolu əvəzsizdir. Həm müstəqil əsərlərdə, həm də 

səhnə əsərlərinin tərkibində yer alan xorlar daim xalqın, millətin, birliyin 

təcəssümü kimi əks olunur. Xorun yaratdığı obrazlı-emosional təsir digər musiqi 

janrlarına nisbətən daha güclüdür, çünki məhz xor ifaçılığında birlik, mübarizə, 

xalq gücü kimi keyfiyyətlər daha parlaq ifadə olunur. Dissertasiya işində 

araşdırılan nümunələr xalqın tarixi keçmişini əks etdirən mahnı yaradıcılığı ilə, o 

cümlədən XX əsr Azərbaycan xor sənətinin əldə etdiyi uğur və nailiyyətlərlə sıx 

bağlı olduğu üçün aktuallıq kəsb edir.  

Xalq mahnılarının bəstəkar yaradıcılığında tətbiqinə dair nəzəri müddəaların 

araşdırılması rus musiqişünaslığında geniş yer tutsa da, milli musiqişünaslıqda bu 

məsələyə müxtəlif tədqiqatların tərkibində yer verilmişdir. Bu araşdırmalar daha 

çox məqam-intonasiya baxımından aparılmış, xor musiqisinin əsas komponentləri, 

işləmə metodları geniş təhlil olunmamışdır. Təqdim olunan dissertasiyada yer alan 

musiqi nümunələrinin təhlili əsas etibarilə xor ifaçılığının mühüm cəhətlərinin 

aşkara çıxarılmasına xidmət edir. Bu təhllilər xalq mahnısının xor ifaçılığının 

inkişafına göstərdiyi təsirin müasir istiqamətlərini müəyyənləşdirir. Eyni zamanda 

ilk dəfə təhlilə cəlb edilmiş nümunələr xor repertuarının genişlənməsinə və 

zənginləşməsinə mühüm təsir göstərə bilər.         

Dissertasiya işinin mövzusu bəstəkar və folklor aspektində yazılmış xeyli 

sayda musiqişünaslıq əsərlərinin ideya və konsepsiyası ilə bağlıdır. Bəstəkar 

yaradıcılığında xalq musiqisinin istifadə məsələləri ən müxtəlif istiqamətlərdə həm 

milli musiqişünaslıqda, həm də Avropa və rus musiqişünaslığında diqqət 

mərkəzində dayanan və geniş araşdırılan mövzular sırasındadır. Mövzunun geniş 

əhatə dairəsi bu sahədə müxtəlif istiqamətli araşdırmaların aparılması ilə 

nəticələnmişdir. Təqdim etdiyimiz tədqiqat işində əsas diqqət xalq musiqisinin xor 

işləmələrinə verildiyi üçün, müraciət etdiyimiz elmi ədəbiyyat sırasında məhz bu 

tip əsərlər yer alır.  

Xalq musiqisinin bəstəkar yaradıcılığında tətbiqi məsələsi ilk gündən 

Ü.Hacıbəylinin diqqət mərkəzində dayanan mühüm məsələ olmuş və nəticədə 

onun “Azərbaycan xalq musiqisinin əsasları” fundamental əsəri məhz bu məsələyə 

həsr olunmuşdur. Xalq musiqisinin bəstəkarlar tərəfindən müxtəlif kollektivlər 

üçün işlənməsi məsələsi isə onun elmi məqalələrinin, eləcə də bəstəkarlıq 

fəaliyyətinin prioritet mövzusuna çevrilmişdir [19; 20].  

Xor musiqisinin tədqiqi Azərbaycan musiqişünaslığının aktual sahələrindən 

biridir. Lakin bu sahədə aparılan tədqiqatlar daha çox klassik bəstəkar əsərləri 

üzərində qurulmuşdur. Xüsusilə, Azərbaycanda xor sənətinin tarixi inkişaf 

mərhələləri ilə bağlı Leyla Məmmədovanın monoqrafiyasını, eləcə də milli 

bəstəkar yaradıcılığında yer alan xor əsərlərinin təhlili ilə bağlı çoxsaylı elmi 

məqalələrini qeyd etmək lazımdır. [38; 39; 40; 100; 101; 102; 103].  

O cümlədən xor sənətinin müxtəlif aspektlərini işıqlandıran kitab, məqalə, 

metodik vəsaitlər dissertasiya işinin yazılmasında elmi mənbə rolunu oynamışdır. 

Bu baxımdan Sailə Ağayeva [71], Yusif Həbibov [22], Yulizana Kuxmazova [93], 

Nailə Mirzəyeva [53], Mələk Vəlizadə [79] və başqa xormeysterlərin elmi 

tədqiqatlarına müraciət olunmuşdur. 

Aparılan təhlillər zamanı Azərbaycan bəstəkar yaradıcılığı ilə bağlı elmi 

məqalə və monoqrafiyalara, eləcə də rus musiqişünas-alimləri – İ.İ.Zemtsovski 

[88], B.V.Asafyev [75; 76; 77], Q.L.Qolovinski [81], L.A.Mazel [95; 96] və 

başqalarının nəzəri müddəalarına müraciət edilmişdir. 

Tədqiqatın obyekti və predmeti. Tədqiqatın obyektini Azərbaycan 

bəstəkarlarının xor üçün işləmələri təşkil edir. Predmetini isə tədqiqata cəlb 

edilmiş bəstəkarların yaradıcılığında xor miniatürlərinin inkişaf yolları, müxtəlif 

tarixi mərhələlərdə uğradığı dəyişikliklər, tətbiq edilən müasir üsullar əsasında əldə 

etdiyi yeni keyfiyyətlər təşkil edir.   

Tədqiqatın məqsəd və vəzifələri. Dissertasiya işinin əsas məqsədi müasir 

dövrdə bəstəkar yaradıcılığında xalq mahnıları əsasında yazılmış xor işləmələrinin 

rolunu və əhəmiyyətini araşdırmaq, bu nümunələrin səciyyəvi üslub 

xüsusiyyətlərini üzə çıxarmaq və xor sənətinin inkişafına göstərdiyi təsiri 

işıqlandırmaqdır. Bu məqsədin həyata keçirilməsi üçün aşağıdakı vəzifələr nəzərdə 

tutulmuşdur: 

- Azərbaycanda xor sənətinin inkişaf mərhələlərinə nəzər salmaq və 

bəstəkar yaradıcılığında xor musiqisinin mövqeyini işıqlandırmaq; 

- Xalq mahnılarının bəstəkar yaradıcılığında istifadəsi üsullarına nəzər 

salmaq və xor üçün işləmələrin yaranma tarixinə nəzər salmaq; 

- Xalq mahnılarının xor üçün işləmələrinin müasir bəstəkar musiqisində 

tutduğu yeri müəyyənləşdirmək; 

- Müasir dövrdə yaranmış xor işləmələrinin nəzəri təhlilini aparmaq; 

- Xalq mahnılarının xor musiqisində fərqli təcəssüm formalarına nəzər 

salmaq; 

- Araşdırma və təhllilər nəticəsində xalq mahnılarının xor işləmələrinin 

müasir inkişaf xüsusiyyətlərini müəyyənləşdirmək.  

Tədqiqat metodları. Dissertasiya işi xalq mahnılarının xor sənətinin 

inkişafında tutduğu mövqeyin aşkara çıxarılmasına həsr edilmişdir. Tədqiqat 

prosesində xalq mahnılarının bəstəkar yaradıcılığında tətbiqi, xor janrlarında 

istifadəsi, xor üçün işləmələrin səciyyəvi üslub xüsusiyyətlərinin təhlil vasitəsilə 

üzə çıxarılması müxtəlif metodlarla həyata keçirilmişdir. Janrın inkişaf 

mərhələrinin öyrənilməsi zamanı tarixi, işləmələrin təhlili zamanı nəzəri-

müqayisəli metoddan istifadə edilmişdir.  

Aparılan təhlillər zamanı Azərbaycan və rus musiqişünas-alimlərinin mövzu 

ilə bağlı elmi əsərləri, nəzəri konsepsiyaları əsas istinad mənbəyi kimi istifadə 

edilmişdir. O cümlədən, xalq mahnıları ilə bağlı Ü.Hacıbəylinin, M.İsmayılovun, 

R.Zöhrabovun, Ə.İsazadənin və başqalarının elmi müddəalarından istifadə 

edilmişdir.  

Tədqiqatın materialını Azərbaycan bəstəkarları Üzeyir Hacıbəyli, Fikrət 

Əmirov, Nazim Əliverdibəyov, Cahangir Cahangirov, Soltan Hacıbəyov, Ramiz 

Mustafayev, Azər Dadaşov, Elnarə Dadaşova, Sərdar Fərəcov, Qalib Məmmədov, 

İbrahim İsmayılov və Cəlal Abbasovun xalq mahnıları əsasında xor işləmələri və 

Rəna Qədimovanın xor və orkestr üçün “Sarı gəlin” balladası təşkil edir.     

Müdafiəyə çıxarılan əsas müddəalar. Dissertasiya işində müdafiəyə təqdim 

edilən əsas müddəalar XX əsrin ikinci yarısında yazılmış xor işləmələri ilə bağlı 

aparılan tədqiqatın nəticələrinini ehtiva edir: 

- Ü.Hacıbəyli və onun müasirləri olan bəstəkarların xor işləmələrində 

formalaşan meyarlar gələcək nəsil bəstəkarlar tərəfindən inkişaf 

olunmuşdur; 

- Xor işləmələrində tətbiq edilən ifadə üsullarında polifonik metodların 

üstünlüyü janrın xor ifaçılığı ilə səsləşən peşəkar yöndə inkişafını təmin 

etmişdir; 

- Müasir bəstəkarların xor işləmələrində xalq mahnılarının melodik 

məzmununa fərqli yanaşma, leytmotiv tipli motiv və ibarələrin tətbiqi, 

obraz-emosional məzmununun qorunub saxlanması janrın inkişafında yeni 

üslubun formalaşmasını səciyyələndirir; 

- Azərbaycan bəstəkarları xor işləmələrində əsas etibarilə folklor 

musiqisinin mahnı, rəqs, lay-lay, ninni, bayatı kimi janrlarına müraciət 

etmişlər.  

Tədqiqatın elmi yeniliyi. Folklor musiqisi, o cümlədən xalq mahnılarının 

tədqiqi bir əsrə yaxın müddəti əhatə edərək, ən müxtəlif rakurslarda 

araşdırmalarının obyektinə çevrilmişdir. Xalq musiqi yaradıcılığının bu zəngin 

janrı bəstəkar yaradıcılığında da tədqiq edilmiş, onun klassik musiqidə istifadə 

üsulları ilə bağlı elmi əsərlər meydana gəlmişdir. Belə sahələrdən biri də xor 

musiqisi ilə əlaqədardır. Lakin bu sahədə mövcud boşluqlar xalq mahnılarının xor 

üçün işləmələrinin müasir dövrdə bəstəkar yaradıcılığında nə kimi yer tutması və 

janrın inkişafında yeni mərhələnin araşdırılması üçün zəmin yaratmışdır. Xüsusilə, 

qeyd etmək lazımdır ki, folklor musiqisinin digər janrlarında xor işləmələri 

olduqca az sayda mövcuddur və əsas etibarilə son dövrlərin məhsuludur. 

Dissertasiya işinin elmi yeniliyi bilavasitə bu mövzunun araşdırılması ilə bağlıdır. 

Eyni zamanda, tədqiqata cəlb edilən xeyli sayda xor miniatürləri ilk dəfə olaraq 

burada təhlil olunduğu üçün, alınan nəticələr elmi işin yeniliyi kimi qiymətləndirilə 

bilər. Bu baxımdan dissertasiya işinin elmi yeniliyini aşağıdakı müddəalarla 

səciyyələndirmək olar: 

- Dissertasiya işində ilk dəfə folklor janrları əsasında xor işləmələri tədqiqat 

obyekti kimi geniş rakursda araşdırılmışdır; 

- Xalq mahnıları əsasında xor işləmələrinin inkişaf mərhələlərinə nəzər 

salınmış, janrın təkamül prosesi izlənmişdir; 



 

 

10 

 

- Xalq mahnıları əsasında xor işləmələrinin müasir üslub xüsusiyyətləri 

aşkara çıxarılmışdır;  

- Dissertasiya işində bir sıra xor miniatürləri ilk dəfə təhlilə cəlb edilmişdir.   

Tədqiqatın nəzəri və praktik əhəmiyyəti. Dissertasiya işində xalq 

mahnılarının bəstəkar yaradıcılığında və xüsusilə xor musiqisində tutduğu 

mövqeyi, xor işləmələrinin formalaşması, inkişaf mərhələləri ilə bağlı geniş 

məlumat verilir. Eləcə də tədqiqat işində xeyli sayda xor miniatürləri təhlil 

edilmişdir. Bu baxımdan dissertasiya işinin materialları “Xor dirijorluğu”, 

“Dirijorluq ixtisası”, “Partitura qiraəti”, “Xorşünaslıq”, “Xor aranjimanı”, “Xor 

ədəbiyyatı”, “Xor musiqisi tarixi”, “Xor üslubları” və s. kimi müxtəlif musiqi-

nəzəri fənlərin tədrisində istifadə edilə bilər. Dissertasiya işi xalq musiqi 

yaradıcılığının tədqiqi ilə məşğul olan hər bir araşdımaçı üçün elmi mənbə kimi 

dəyərləndirilə bilər.   

Aprobasiyası və tətbiqi. Dissertasiya işinin əsas nəticələri və müddəaları 

Azərbaycan və Rusiya kimi ölkələrin beynəlxalq xülasələndirmə və indeksləşdirmə 

sistemlərinə daxil olan dövri elmi nəşrlərdə dərc olunan 8 məqalə və 4 konfrans 

məruzəsində öz əksini tapmışdır. Mövzu ilə bağlı məruzələr bir sıra yerli və 

beynəlxalq elmi-nəzəri konfranslarda dinlənilmişdir. 

Dissertasiya işinin yerinə yetirildiyi təşkilatın adı. Tədqiqat işi Ü.Hacıbəyli 

adına Bakı Musiqi Akademiyasının “Musiqi tarixi” kafedrasında yerinə 

yetirilmişdir.  

Dissertasiyanın struktur bölmələrinin ayrılıqda həcmi qeyd olunmaqla 

dissertasiyanın işarə ilə ümumi həcmi. Dissertasiya işi “Giriş”, üç “Fəsil” (II və 

III fəsillərin hər birində iki paraqraf olmaqla), “Nəticə”, “İstifadə edilmiş ədəbiyyat 

siyahısı” və “Əlavələr” bölmələrindən ibarətdir. “Giriş” 9 səhifə, 14 562 işarə sayı, 

I fəsil 29 səhifə, 41 693 işarə; II fəsil birinci paraqraf 55 səhifə, 74 043 işarə; ikinci 

paraqraf 19 səhifə, 23 426 işarə; III fəsil birinci paraqraf 26 səhifə, 32 909 işarə, III 

fəsil ikinci paraqraf 20 səhifə, 28 056 işarə, “Nəticə” bölməsi 4 səhifə, 8020 işarə, 

“İstifadə edilmiş ədəbiyyat siyahısı” 10 səhifə, 15 609 işarə, “Əlavələr” bölməsi 5 

səhifə, 5875 işarə həcmindədir. Dissertasiya işi (“İstifadə edilmiş ədəbiyyat 

siyahısı” və “Əlavələr” bölməsi istisna olmaqla) 184 səhifə, 221 621 işarə sayı 

həcmindədir. 

    

 
  



 

 

12 

 

I Fəsil. XX ƏSRDƏ XALQ MAHNILARININ XOR ÜÇÜN 

İŞLƏMƏLƏRİNİN YARANMASI VƏ İNKİŞAFI 

 

 

 

Xalq musiqisinin bəstəkar yaradıcılığına sirayət etməsi klassik musiqi 

janrlarının inkişafı ilə bağlı olmuşdur. Klassik musiqinin demək olar ki, bütün 

janrları öz mənbəyini xalq musiqi janrlarından almış, onun səciyyəvi cəhətlərini 

saxlamaqla bəstəkar yaradıcılığının üslub və meyarları altında formalaşmışdır. 

Bəstəkar yaradıcılığında yer alan bütün klassik musiqi janrları xalq musiqisinə xas 

olan forma, melodiya, ritm, intonasiya və başqa cəhətlərə malik olmuşdur. Lakin 

xalq musiqisinin bəstəkar yaradıcılığına təsiri bunula bitmir. Belə ki, hər bir xalqın 

musiqi ənənələri peşəkar bəstəkar yaradıcılığında bu və ya başqa şəkildə təzahür 

edir.   

Xalq musiqisinin bəstəkar yaradıcılığında istifadəsi məsələsi XX əsrin 

musiqişünaslıq elmində prioritet məsələlərdən biri olmuşdur. Bu mövzu rus 

musiqişünaslığında da aktuallıq kəsb etmiş, onunla bağlı maraqlı tədqiqat işləri 

yaranmışdır. Bu baxımdan İ.Zemtsovskinin “Фольклор и композитор” (“Folklor 

və bəstəkar”) əsərində məsələnin şərhi müxtəlif aspektlərdən izlənmiş, folklor 

musiqisinin bəstəkar yaradıcılığında təzahürü həm geniş, həm də dar mənada izah 

edilmişdir. Alim hesab edir ki, “folklor musiqisinn bəstəkar yaradıcılığında 

istifadəsi ilə bağlı dəqiq meyarlar və normativlər irəli sürmək mümkün deyil. 

Çünki bəzi bəstəkarlar folklordan düşünülmüş şəkildə, digərləri isə şüuraltı 

istifadə edir. Biriləri üçün folklor əsas istinad mənbəyi, digərləri üçün isə çoxsaylı 

mənbələrdən biridir. Biriləri folklor musiqisinin zənginliyinə heyran olur, digərləri 

üçün isə xalq musiqi dili maraq kəsb edir və s.” [88, s. 7]. Əslində, bu fikirlərlə 

müəllif bəstəkarların xalq musiqisindən istifadə üsullarının istiqamətini 

göstərmişdir.  

Həm Avropa, həm də rus bəstəkarları xalq musiqisinin zəngin mənbəyindən 

geniş və hərtərəfli şəkildə bəhrələnmişlər. Xüsusilə, rus bəstəkarlıq məktəbində bu 

tendensiya daha sürətlə inkişaf etmiş, xalq musiqisinin zəngin nümunələrinin 

melodiya, ritm, intonasiya xüsusiyyətlərinin yer aldığı yüksək sənət nümunələri 

ərsəyə gəlmişdir. Xalq musiqisinə maraq özünü görkəmli rus bəstəkarı Mixail 

İvanoviç Qlinkanın yaradıcılığında daha parlaq əks etdirmiş və gələcək bəstəkar 

nəsilləri üçün örnək rolunu oynamışdır. 

Azərbaycanda bu tendensiya dahi bəstəkar Üzeyir Hacıbəylinin 

yaradıcılığında təzahür tapmaqla milli bəstəkarlıq üslubunun təməlini təşkil 

etmişdir. Avropa musiqisinin dörd yüz il ərzində əldə etdiyi nailiyyətləri və eyni 

zamanda XX əsrin müasir tendensiyalarının qovuşuğunda formalaşma prosesi 

keçən Azərbaycan bəstəkarlıq məktəbi Ü.Hacıbəylinin böyük əməyi və xidmətləri 

nəticəsində bu gün sahib olduğumuz peşəkar səviyyəli incəsənət sahəsinə 

çevrilmişdir. Öz əsərlərində xalq musiqisindən hərtərəfli şəkildə bəhrələnən 

bəstəkarın yaradıcılıq üslubu gələcək nəsillər üçün məktəbə çevrilmişdir. Avropa 

və xalq musiqisinin üzvi sintezindən yaranan milli bəstəkarlıq üslubu 

Ü.Hacıbəylinin elmi fəaliyyətində də qlobal mövzu olmuşdur. Onun elmi məruzə 

və məqalələrində, “Azərbaycan xalq musiqisinin əsasları” əsərində bu məsələ geniş 

və hərtərəfli şəkildə işıqlandırılmışdır.     

Bəstəkar yaradıcılığı və xalq musiqisi özünü ən müxtəlif şəkildə göstərən 

təmas nöqtəsi kimi ümumi və fərdi keyfiyyətlərə malikdir. Xalq musiqisinin 

bəstəkar yaradıcılığında təzahürü janr, musiqi dili, melodiya, ritm, intonasiya, 

forma, məqam, ifa üslubu və s. kimi komponentlərdə özünü göstərir. Azərbaycan 

bəstəkarlarının əsərlərində milli ənənələrin təzahürü musiqişünaslıq elminin aktual 

mövzularından biri kimi müxtəlif tədqiqatlarda dəfələrlə işıqlandırılmışdır. Bu 

tədqiqatlarda əsasən əsərlərin milli məqam-intonasiya xüsusiyyətləri 

araşdırılmışdır. 

Xalq musiqisinin bəstəkar yaradıcılığında təzahür formalarından biri də 

müəyyən folklor janrlarının işləmələri ilə bağlıdır. Folklor musiqisinin 

bəstəkarların xor yaradıcılığında istifadəsi onun müxtəlif janrlarının, o cümlədən 

mahnı, rəqs, lay-lay, ninni, bayatı əsasında işləmələri ilə də səciyyəvidir.   

İşləmələrin hazırlanması XX əsrin əvvəllərində yaranan müxtəlif orkestr və 

ansambllarının, xor kollektivlərinin repertuarının zənginləşdirilməsi, milli 

musiqinin bəstəkar yaradıcılığında təbliği ilə bağlı geniş vüsət almışdır. Bu 

işləmələrin əksər hissəsi də məhz xor kollektivlərinin repertuarı üçün nəzərdə 

tutulmuşdur.  

Qeyd etmək lazımdır ki, XX əsrin əvvəllərindən başlayaraq, ənənəvi musiqi 

janrları bəstəkar yaradıcılığının əsasına çevrilmiş və ilk növbədə, Üzeyir 

Hacıbəylinin, daha sonra Müslüm Maqomayevin və Zülfüqar Hacıbəyovun 

yaratdığı opera və musiqili komediyaların musiqi məzmununda mühüm rol 

oynamışdır. Xalq musiqi nümunələri əsasında xor və ansambl səhnələri meydana 

gəlmişdir ki, bütün bunlar ilk işləmələr kimi musiqi tariximizə daxil olmuşdur. O 

cümlədən, Ü.Hacıbəylinin “Leyli və Məcnun” operasında “Bu gələn yara bəzən” 

(qadın xoru) və “Evləri var xana-xana” xalq mahnılarının musiqi məzmununa 

əsaslanan xorlar yer alır.  

Azərbaycan musiqi mədəniyyətində ilk peşəkar xor kollektivlərinin 

yaradılması 1920–1930-cu illərə aiddir ki, bu da həmin dövrdə musiqi 

yaradıcılığının inkişaf etdirilməsi zərurətindən meydana gəlmişdir. Ü.Hacıbəylinin 

təşəbbüsü ilə 1926-cı ildə Azərbaycan Dövlət Konservatoriyası nəzdində 70 

nəfərdən ibarət xor kollektivi təşkil edilmişdi. Bu xorun fəaliyyəti qısa müddətli 

olsa da, Azərbaycanda çoxsəsli xor musiqisinin inkişafını vacib bir məsələ kimi 

irəli sürmüşdür. Bundan sonra 1936-cı ildə Azərbaycan Dövlət Filarmoniyası 

nəzdində Ü.Hacıbəylinin rəhbərliyi ilə yeni bir xor kollektivi təşkil olunur. Həmin 

xor 1938-ci ildə Azərbaycan Dövlət Rəqs ansamblı ilə bir kollektivdə birləşdirilir. 

Qeyd etmək lazımdır ki, ilk xor kollektivinin fəaliyyətə başladığı dövrdə xor 

repertuarının yaradılması məsələləri önə çəkilmişdir və bu baxımdan xalq 

mahnılarının xor üçün işləmələrinin meydana gəlməsi mühüm əhəmiyyətli rol 

oynamışdır. “Azərbaycan Dövlət Xor Kollektivinin 1 oktyabr 1937-ci ildən 1 mart 

1938-ci ilədək nəzərdə tutulmuş repertuarı peşəkar və məqsədyönlü fəaliyyətinin 

göstəricisi kimi çıxış edir. Bu təqvim repertuarında 20 əsərdən səkkizi məhz xalq 

mahnı işləmələridir” [103, s. 154].  

Göründüyü kimi, XX əsrin 30-cu illərində xalq mahnı işləmələri xor 

kollektivinin repertuarında əsaslı yer tuturdu. Ü.Hacıbəyli və onun silahdaşları, 

eləcə də sonrakı bəstəkar nəslinin yaradıcılığında geniş yer tutan xalq musiqi 

janrlarının işləmələri müasir dövrümüzdə də öz aktuallığını qoruyub saxlamışdır. 

Qeyd edək ki, xalq mahnılarının ilk işləmələri Üzeyir Hacıbəyli, Səid 

Rüstəmov, Süleyman Ələsgərov, Nazim Əliverdibəyov, Soltan Hacıbəyov, Fikrət 

Əmirov, Cahangir Cahangirov kimi bəstəkarların yaradıcılığında ərsəyə gəlmişdir. 

Xalq musiqi janrlarının işləmələri müxtəlif tərkiblər üçün nəzərdə tutulurdu. 

Adlarını sadaladığımız bəstəkarların yaradıcılığında xalq çalğı alətləri orkestri, 

müxtəlif ansambllar və xor üçün mövcud olan işləmələr bu janrın təşəkkül 

tapmasında və formalaşmasında xüsusi rol oynamışdır. 

Azərbaycan xor musiqisində mühüm əhəmiyyətli yeri olan xalq mahnılarının 

xor üçün işləmələrinin təhlilinə keçməzdən öncə, burada Üzeyir Hacıbəylinin elmi 

irsinə müraciət edərək, xor üçün işləmələrin əsas cəhətlətini qeyd etmək istərdik.  

Bu baxımdan Üzeyir Hacıbəylinin “İlk Azərbaycan xalq xoru” məqaləsində 

xor ifaçılığı ilə bağlı bir sıra mühüm məsələlərə toxunulmuş, 1920-1930-cu illərdə 

Azərbaycanda musiqi kollektivlərinin, eləcə də, çoxsəsli xorun yaradılmasının 

vacibliyi qeyd olunmuşdur. Məqalədə Ü.Hacıbəyli Azərbaycan musiqisində vokal 

ifaçılığın birsəsli şəkildə inkişaf etdiyini və çoxsəsli xor oxuma formasının geniş 

yayılmadığını diqqətə çatdıraraq yazır: “Azərbaycan xalqı xor polifoniyası ilə tanış 

olmamış, çoxsəsli kollektiv oxumağın nə olduğunu bilməmişdir” [19, s. 269].  

Eyni zamanda, Ü.Hacıbəyli xalq arasında bir neçə xor oxuma formalarından 

istifadə olunduğunu göstərmişdir. Bunlardan birincisi, unison oxumadır ki, bu da 

əsasən toy mərasim mahnılarında tətbiq olunur.  

Xor oxumasının ikinci forması imitasiyalı oxumadır. Bu da xalq mərasim 

musiqisim folklorunda, xüsusilə halayların ifa tərzində özünü göstərir. Üçüncü xor 

oxuma forması solist və xor ifası ilə bağlıdır. O yazır: “Xorlarda ibtidai 

nəğməkarlar da olmuşdur, bu zaman xor ancaq solistlərin ifa etdiyi melodiyanın 

sonunu təkrar etmişdir” [19, s. 269]. Belə bir ifa tərzi əsasən dini oxuma 

növlərində - mərsiyə və qəsidələrin oxunmasında rast gəlinir. 

Ü.Hacıbəyli xor ifaçılığının daha bir formasını da göstərmişdir: “Kollektiv 

oxuma zamanı bəzən “zil-bəm” üsulu tətbiq olunmuşdur: bəm səslər bir oktavada 

zil səslərdən aşağı oxunmuşdur” [19, s. 269]. Bütün bunlarla yanaşı, Ü.Hacıbəyli 

qeyd edir ki, göstərilən bütün hallarda xor “səslərə bölünməmiş, melodiya 

ahəngdar şaxələrə ayrılmamış, müşayiət olunmamış, xorda züytutan olmamışdır” 

[19, s. 269]. Göründüyü kimi, Ü.Hacıbəyli xorun partiyalara bölünməsinə böyük 

önəm verirdi. Bütün bu xüsusiyyətlərin onun yaradıcılığında, xüsusilə xor üçün 

işləmələrində mühüm əhəmiyyətə malik olduğunu qeyd etməliyik.  

Ü.Hacıbəyli “İlk Azərbaycan xalq xoru” məqaləsində yazırdı: “Bu gün biz 

tam ixtiyarla deyə bilərik ki, artıq Azərbaycanda xor mədəniyyətinin əsası 

qoyulmuşdur. İndi səslərə ayrılma müğənnilərimiz üçün adi bir hal olmuşdur. Həm 

də bu cür ayrılma nəticəsində xor iştirakçısı olan azərbaycanlılar içərisində gözəl 

solistlər meydana çıxmışdır. Xorla gündəlik pedaqoji və tərbiyəvi iş aparılır, bu da 

səs ahənginin yaxşılaşmasına və ümumi ifaçılıq mədəniyyəti səviyyəsinin 

yüksəlməsinə kömək edir” [19, s. 270].  

Folklor yaradıcılığına müraciət XX əsrin ikinci yarısından etibarən 

Azərbaycan bəstəkarlarının yaradıcılığında geniş janr rəngarəngliyi və aktiv 

münasibəti müşahidə olunur. Bu dövrdə Azərbaycan bəstəkarları siyasi 

problemlərlə bağlı daha çox vətənpərvərlik mövzularına müraciət ediblər. Qarabağ 

faciəsi ilə bağlı isə bəstəkarlar daha çox mərasim folkloruna maraq göstərib. 

Bunun bariz nümunələri V.Adıgözəlovun , M.Quliyevin, S.Fərəcovun, 

F.Nağıyevin, R.Əliyevin və bir çox bəstəkarların xor yaradıcılığında müşahidə 

edilir. Məsələn, V.Adıgözəlovun “Odlar yurdu” (sözləri R.Z.Xəndanın), “Qarabağ 

şikəstəsi” (sözləri Teymur Elçinin), “Çanaqqala-1915” (sözləri Akif Mexmet 

Ersoyun) və “Qəm karvanı” (sözləri R.Rzanın) oratoriyaları; M.Quliyevin “Poema-

Rekviyem” (sözləri A.Salahzadənin), bir hissəli Rekviyem (sözləri F.Qocanın), 

“Şəbi-hicran” (sözləri Füzulinin) lirik poeması, o cümlədən Azərbaycanın tarixi 

keçmişinə nəzər salan “Dədə Qorqud diyarı - Azərbaycan” kantatası (sözləri 

F.Qocanındır) və C.Abbasovun “Mərdlik” kantatası (sözləri xalqın) (I 

hissə:Qəhrəmanlıq; II hissə: Dədə Qorqud; III hissə; Koroğlu) misal ola bilər. 

F.Nağıyevin yaradıcılığında mühüm yer tutan Qara Qarayevə həsr olunmuş a 

cappella xoru üçün Konsert (1989) (söləri Xaqani Şirvaninin) üç hissədən 

ibarətdir: I hissə “Ağrı”, II hissə “Əlvida” və III hissə “Fəryad”. Hər bir hissədə 

Azərbaycan mərasim folkloruna xas olan ənənələri görmək olar  [104, s.28]. 

R.Əliyevin xor və simfonik orkestr üçün “Türk oğlu irəli” marş-mahnısı (1988) 

(sözləri Həsən Meracın), “Azadlığa gedən yollar” odası (1990) (sözləri 

F.Qocanın), “Ata yurdum Azərbaycan” odası (2005) (sözləri İ.Dadaşovun) odası 

da bu sırada yer alır.   

Adını çəkdiyimiz əsərlərin bir qismi V.Hümbətovun “Müstəqillik dövründə 

Azərbaycan bəstəkarlarının tarixi mövzulu xor əsərləri”, Y.Kuxmazovanın 

“Azərbaycan bəstəkarlarının yaradıcılığında xor miniatür janrının təkamülü” və 

başqalarının namizədlik dissertasiyalarında ətraflı şəkildə təhlil edilmişdir. Buna 

görə də bizim tədqiqatımızda təhlilə cəlb edilməmişdir.  

Bildiyimiz kimi, Azərbaycan folklor musiqisi bir sıra janrlarla səciyyəvidir -  

mahnı, rəqs, lay-lay, ninni, oxşama, bayatı, söyləmələr, mərasim musiqisi, toy 

mahnıları, yas ağıları, mərsiyə, Novruz mahnıları və s. Bəstəkarların xor 

işləmələrinə nəzər saldıqda bu janrlardan mahnı, rəqs, lay-lay, ninni, bayatıya 

əsaslanan nümunələrə rast gəlirik. Qeyd edək ki, bayatı janrı da bəstəkarların 

böyük marağına səbəb olub. Bu baxımdan Xalq artisti Aqşin Əlizadənin 

“Bayatılar” a cappella xor silsiləsi (1969), o cümlədən Xalq artisti R.Mustafayevin 

a cappella xoru üçün “Bayatılar”ı - “Yar gülər”, “Üzün gülsə”, “Bəzən yeri”, 

“Bülbül oxur”, “Nərgizlər”, “Səs verən olsa” və s. misal gətirmək olar. Yeri 

gəlmişkən qeyd etməliyik ki, R.Mustafayev 500-dən çox xor işləməsinin, 9 

oratoriya, 7 kantata, 6 oda və s. xor əsərlərinin müəllifidir [39, s. 73]. Eyni 

zamanda F.Nağıyevin yaradıcılığında da xalq bayatıları əsasında “Aşiqəm”, 

“Bənövşəyəm”, “Gedər”, “Toy günü” xor miniatürləri kimi nümunələr yer alır. Bu 

əsərlərdə bəstəkarlar xalq yaradıcılığının poetik janrı - bayatıya əsaslanaraq xor 

miniatürlərindən ibarət orijinal dəsti-xətti ilə seçilən silsilələr yaratmışlar. 

Həm poetik mətni, həm də musiqi məzmunu folklor yaradıcılığına məxsus 

olan xor işləmələrin say nisbəti hər janrda eyni deyildir. Belə ki, xor işləmələri XX 

əsrin I yarısında əsas etibarilə daha çox xalq mahnıları əsasında ərsəyə gəlmişdir. 

Dissertasiya işində təhlilə cəlb edilən xor işləmələrinin əksəriyyəti də bu 

qəbildəndir.  

Ü.Hacıbəyli xor repertuarında xalq mahnılarının əhəmiyyətindən danışaraq, 

göstərirdi ki, “el mahnılarımızın münasiblərini seçib “xor” havaları düzəltməklə 

musiqinin ümumi xalq arasında intişarına və ünsiyyətinə ciddi vasitə olan xorların 

təşkili üçün material hazırlamış olarıq. Bugünkü klublarda və başqa mədəni 

evlərdə rus xorlarından başqa ayrı xorlar eşitmirik, səbəbi də odur ki, xor 

havalarımız yoxdur ki, öyrədənlər ondan istifadə edə bilsinlər. Hələ ümummaarif 

məktəblərimizdə dəxi xor namına layiq heç bir musiqimiz yoxdur. Xor kollektiv bir 

musiqi olduğundan ictimai əhəmiyyəti böyükdür” [19, s. 246-247].  

Xalq mahnılarının xor üçün işləmələrinə 1927-ci ildə nəşr olunmuş 

Ü.Hacıbəylinin və M.Maqomayevin nota yazdıqları “Azərbaycan türk el 

nəğmələri” məcmuəsində rast gəlirik. Bu məcmuənin Azərbaycan musiqi tarixində 

əhəmiyyəti böyükdür. “Azərbaycan türk el nəğmələri” məcmuəsi xalq mahnılarının 

respublikada çap olunmuş ilk not yazılarından ibarət toplu olmaqla yanaşı, 

həmçinin milli musiqi üzrə not ədəbiyyatını zənginləşdirmiş, məktəblərdə tədris 

proqramlarını və musiqi kollektivlərinin repertuarını genişləndirmişdir. 

“Azərbaycan türk el nəğmələri” məcmuəsindəki xalq mahnılarından xor üçün 

işlənmiş nümunələrdən “Şəfəq sökülərkən”, “Bir quş düşdü havadan”, “El yallı”, 

“Qarabağ şikəstəsi” və s. göstərə bilərik.  

Bunlarla yanaşı, Ü.Hacıbəyli təşkil etdiyi xor kollektivlərinin repertuarı 

üçün də xalq mahnılarının xor üçün işləmələrinin yaradılmasına xüsusi diqqət 

göstərirdi.  

Ü.Hacıbəylinin “Ay bəri bax”, “Gedək gəzək bağçada”, “Aman nənə”, “Nə 

gözəldir”, “Lolo”, “Sən gözəl”, “Ləlli” xalq mahnıları əsasında xor işləmələri bu 

janrın ilk nümunələri olaraq, həm də meyar kimi çıxış edir. Bu işləmələrdən bir 

qismi 1954-cü ildə nəşr edilmiş “Azərbaycan xalq mahnıları” məcmuəsində işıq 

üzü görmüşdür. Maraqlıdır ki, bəstəkar xalq mahnılarını xor, xalq çalğı alətləri 

ansamblı və fortepianonun müşayiəti ilə ifa etmək üçün işləmişdir. Qeyd etmək 

lazımdır ki, xalq mahnılarının xor işləmələrinə müraciət edən digər bəstəkarlarda 

bu tərkibə rast gəlinmir.  

Məcmuədə “Bəri bax”, “Gedək gəzək bağçada”, “Aman nənə”, “Nə 

gözəldir” xalq mahnıları əsasında işləmələr yer almışdır.  

“Bəri bax” xor işləməsində səkkiz xanəlik instrumental giriş bəstəkar 

tərəfindən bəstələnmişdir. Onun məzmunu aşağı istiqamətli sekvensiyalardan təşkil 

edilmişdir. Melodiya segah məqamına əsaslanan xalq mahnısının kadansı üzərində 

tamamlanır və xorun ifasında işləmənin əsas məzmunu təqdim edilir. Kupletin ifası 

zamanı bəstəkar əsas melodiyanın səslər arasında paylanma prinsipindən istifadə 

edir. Belə ki, ilk iki misra Sopranonun, növbəti iki misra isə Tenorun ifasında 

verilir. Alt səsləri isə “bəri bax” ifadəsi üzərində kiçik replikalarla ifaya qoşulur. 

Bas səsləri yalnız nəqəratın ifası zamanı çıxış edir. Nəqəratın melodiyası bütün 

səslər tərəfindən unison ifa olunur. İkinci kuplet də eyni qaydada təqdim 

edilmişdir. Göründüyü kimi, bəstəkar xalq mahnı işləməsində müxtəlif tembr 

boyalarından istifadə etməklə zəngin ansambl səslənməsinə nail olmuşdur.  

Nümunə 1.1 Ü.Hacıbəyli “Bəri bax” xor işləməsi 

“Gedək gəzək bağçada” xor işləməsində isə mahnının əsas melodiyası 

Soprano və Tenor səslərində təqdim edilir. Bas və Alt partiyasında isə “gedək 

gəzək” ifadəsi üzərində ritmik ostinato yer alır. Daha sonra səslərin mövqeyində 

yerdəyişmələr baş verir. Burada səslərin cütləşməsi əsas prinsip kimi çıxış edir. 

Nəqərat zamanı isə bəstəkar segah məqamına əsaslanan melodiyanın motivlərini 

xor səsləri arasında paylaşdırır. Növbəti misralarda isə Soprano, Alt və Tenor 

səslərində unison ifa, Bas səsində ostinato davam etdirilir.  

Ostinato üsulundan “Aman nənə” xor işləməsində də geniş istifadə olunur. 

Burada Bas və Tenor səslərində mahnının ritmik şəklinə uyğun ostinato “bax, nə 

gözəl” ifadəsi əsas mövzunu müşayiət edir.  

Nümunə 1.2 Ü.Hacıbəyli “Gedək gəzək bağçada” xor işləməsi 

Nəqərat zamanı xorun unison ifa etməsi “Nə gözəldir” xor işləməsində də 

müşahidə edilir. Burada həmçinin müşayiət səslərində vokaliz ifa tərzindən 

(ağzıyumulu) istifadə olunmuşdur. Bu işləmənin fakturası digərlərindən fərqlənir. 

Burada solo mövzuya xüsusi üstünlük verilir. Müşayiət xəttində isə Alt səsləri 

balaban partiyası ilə bərabər “dəm” səsinin saxlanmasında iştirak edir. Xorun çıxışı 

yalnız nəqəratın ifası zamanı baş tutur. Şur məqamına əsaslanan melodiyanın 

instrumental partiyalarda keçməməsi də bu işləməni digərlərindən fərqləndirən 

cəhət kimi çıxış edir.  

Nümunə 1.3 Ü.Hacıbəyli “Nə gözəldir” xor işləməsi 

Beləliklə, Ü.Hacıbəylinin xor işləmələrində partituranın tembr rəngarəngliyi, 

solo melodiyanın müxtəlif üsullarla təqdim olunması, nəqərat zamanı unison ifaya 

üstünlük verilməsi, ostinatolardan geniş istifadə olunması səciyyəvi cəhətlər kimi 

çıxış edir. İnstrumental partiyada milli musiqi alətlərinin istifadəsi isə yalnız 

Ü.Hacıbəylinin xor işləmələrində müşahidə olunur. 

Xor sənətinin inkişafında rolu olmuş bəstəkarlardan biri də bu sahədə 

maraqlı əsərlərin müəllifi Nazim Əliverdibəyovdur. Bəstəkarın xor üçün “Bayatı-

Şiraz” muğamı xor musiqisinin maraqlı tapıntısı kimi olduqca qiymətlidir. Belə ki, 

xalq musiqisinin xor janrlarında istifadəsi istiqamətində aparılan işin yüksək 

inkişaf mərhələsi kimi çıxış edir. Məlum olduğu kimi, xor çoxsəsli musiqi 

növüdür, muğamın ifası isə üçlük tərəfindən həyata keçirilir və əsas məzmun solo 

şəkildə xanəndə tərəfindən təqdim olunur. Bu baxımdan muğam musiqisinin xor 

partiturası üçün işlənməsi olduqca böyük məsuliyyət və yüksək istedad tələb edən 

işdir. N.Əliverdibəyov xalq musiqisinin dərin bilicisi kimi bu işin öhdəsindən 

ustalıqla gəlmiş və “Bayatı-Şiraz” əsəri milli xor sənətinin maraqlı nümunələrindən 

biri kimi musiqi tarixinə daxil olmuşdur. 

N.Əliverdibəyov bir sıra xalq mahnılarının xor üçün işləmələrini də həyata 

keçirmişdir. Onlardan biri “Aman ovçu” xalq mahnısından “Bayatı-Şiraz” xor 

əsərinin daxilində istifadə etmişdir. Müstəqil işləmələrdən “Səndən mənə yar 

olmaz”, “Almanı atdım xarala”, “Ay dili, dili” və s. kimi xalq mahnılarının xor 

işləmələrini göstərmək olar. Bəstəkar xor partiturasında xalq mahnısının melodik 

imkanlarından geniş şəkildə istifadə etmişdir. Onun işləmələrində melodiyanın 

ifası həm bütöv şəkildə, həm də kanon və imitasiyalarla həyata keçirilir. 

İşləmələrdə həmçinin mahnının mətnində tez-tez təkrar edilən və əhəmiyyət kəsb 

edən ifadələrin digər səslərdə təkrarlanması müşahidə edilir.  

“Gül bağçalar” xalq mahnı işləməsi bəstəkarın lirik xarakterli nümunələri 

sırasında yer alır. Burada şüştər məqamına əsaslanan xalq mahnısının orijinal 

melodiyası qorunmaqla yanaşı, müşayiət partiyasında polifonik imitasiyalar və 

səsaltılardan geniş istifadə edilmişdir [42]. Adətən polifonik imitasiya əsas 

melodiya səsləndikdən sonra baş verdiyi halda, bəstəkar bu işləmədə bu prosesi 

sanki əksinə çevirmişdir. Belə ki, Alt partiyasında verilən motiv daha sonrakı 

xanədə əsas melodiyanın növbəti frazasının hazırlanmasına xidmət edən imitasiya 

kimi çıxış edir. Bundan başqa həmin fraza əsas melodiyanın istiqamətinin əksinə 

verilən güzgülü hərəkət kimi də tətbiq olunur.  

Nümunə 1.4 N.Əliverdibəyov “Gül bağçalar” xor işləməsi 

 

“Səndən mənə yar olmaz” xalq mahnı işləməsi isə fortepiano müşayiəti və 

iki səsli qadın xoru üçün nəzərdə tutulmuşdur. Lakin miniatürün əksər hissəsi Alt 

partiyasında divizilərlə verildiyi üçün üçsəslilik təssüratı yaratmışdır. İşləmənin 

maraqlı cəhətlərindən biri müşayiət səslərində mahnının ritmik quruluşuna uyğun 

və fərqli ritmik quruluşların eyni zamanda tətbiqi ilə səciyyəvidir. Belə ki, bəstəkar 

eyni vaxtda 3/4 və 6/8 ritmik qruplaşma üsulundan istifadə edir. Məlumdur ki, 

Azərbaycan xalq musiqi janrlarında bu iki metr növünün növbələşməsi səciyyəvi 

haldır. Bu cəhəti xor işləməsində ustalıqla istifadə edən bəstəkar milli musiqinin 

parlaq xüsusiyyətini vurğulamağa çalışmışdır. İşləmədə instrumental giriş verilir. 

Daha sonra şur məqamına əsaslanan mahnının melodiyası Soprano partiyasında 

əvvəldən sona qədər səsləndirilir. Alt partiyasında isə divizi müxtəlif interval 

tərkibləri yaradan harmonik faktura ilə xarakterikdir. Bu da həmin partiya ilə 

fortepiano müşayiəti arasında bağlılıq yaradır. Mahnının növbəti kupleti isə 

polifonik imitasiya üzərində qurulur və bu zaman Alt səsləri ilk olaraq ifaya 

başlayır. Nəqəratda yenidən əsas melodiya Soprano partiyasında yer alır, Alt 

səslərində isə harmonik müşayiət tipi bərpa edilir. 

Nümunə 1.5 N.Əliverdibəyov “Səndən mənə yar olmaz” xor işləməsi 

 

Xalq musiqisinin zəngin mənbəyindən ən müxtəlif üsullarla istifadə edən 

bəstəkarlardan biri də Fikrət Əmirovdur. Gözəl və əsrarəngiz melodiyalar müəllifi 

olan bəstəkarın vokal təfəkkürü özünü xalq mahnılarının xor işləmələrində büruzə 

verir. Bu sahədə az sayda nümunələr yaratmış F.Əmirovun xor işləmələri janrın 

səciyyəvi xüsusiyyətlərini özündə toplamaqla yanaşı, bəstəkarın üslubuna xas olan 

zəngin tembr boyalarına, rəngarəng harmonik fakturaya, dolğun xor partiturasına 

malikdir. F.Əmirovun “Gözəlim sənsən”, “Sandığa girsəm neylərsən”, “Küçələrə 

su səpmişəm” xalq mahnıları əsasında xor işləmələri a Cappella xor üçün nəzərdə 

tutulmuşdur.  

“Gözəlim sənsən” işləməsində xor partiyalarından əlavə solist də çıxış edir. 

Bəstəkar mahnının əsas melodiyasını xor və solist arasında növbəli prinsip 

əsasında paylaşdırır. Soprano partiyasında verilən tersiya divizisi onun mahiyyətini 

digər səslərə nisbətən artırmış olur. Çünki solistin ifasında səslənən iki misra daha 

sonra Soprano səslərində də verilir. Bu işləmədə Alt partiyasında xüsusi melodik 

xətt öz lirik və geniş nəfəsli axıcılığı ilə musiqiyə xüsusi ahəng qatır. Tenor və Bas 

səslərində isə mahnının ritmik quruluşuna əsaslanan ostinatolu partiya yer almışdır. 

Hər iki səsdə şüştər məqamına əsaslanan melodiyanın dayaq tonu ritmik şəklə 

uyğun təkrar edilir. İşləmənin sonunda verilən kiçik koda isə həm də kulminasiya 

rolunu oynayır və mahnının dramatik inkişafının məntiqi sonluğunu təşkil edir. 

Nümunə 1.6 F.Əmirov “Gözəlim sənsən” xor işləməsi  

 

“Sandığa girsəm, neylərsən” işləməsində bəstəkar üç səsli xor 

partiturasından istifadə etmişdir. Bas səsləri burada çıxış etmir. Məlumdur ki, 

segah məqamına əsaslanan bu xalq mahnısı duetdir və oğlan-qız tərəfindən ifa 

edilir. Bu duet xor işləməsində də qorunub saxlanmışdır. F.Əmirov Tenor və 

Soprano səsləri arasında duet yaratmış, Alt səsində isə müşayiət mövqeyi daşıyan 

partiya vermişdir. Xor üç səsli olmasına baxmayaraq, divizilərin davamlı istifadəsi 

fakturaya dolğunluq gətirmişdir.  

Nümunə 1.7 F.Əmirov “Sandığa girsəm, neylərsən” xor işləməsi 

 

XX əsrin birinci yarısında Azərbaycan bəstəkarlıq sənətinin parlaq 

simalarından biri olan Soltan Hacıbəyovun yaradıcılığı musiqi xəzinəmizin 

əvəzolunmaz sərvətlərindən biridir. Üzeyir Hacıbəylinin layiqli davamçısı, klassik 

bəstəkar musiqisinin ustad nümayəndəsi olan Soltan Hacıbəyov həm də dirijor, 

pedaqoq və ictimai xadim kimi böyük işlər görmüşdür. S.Hacıbəyovun yaradıcılıq 

yolu Azərbaycan musiqi mədəniyyətinin mühüm inkişaf mərhələləri ilə bağlı 

şəkildə formalaşmışdır. O, öz müasirləri kimi, yaradıcılıq yolunu xalq musiqisi ilə 

sıx əlaqələr zəminində başlamışdır.  

Xalq mahnı yaradıcılığına maraq göstərən silahdaşları kimi, S.Hacıbəyov da 

bu sərvətin imkanlarından məharətlə istifadə etmişdir. Azərbaycanın rayonlarına 

çoxsaylı ekspedisiyaların nəticəsi olaraq bəstəkar folklor materialları toplamış və 

onlardan öz əsərlərində istifadə etmişdir. Bu əsərlər sırasında xalq çalğı alətləri 



 

 

27 

 

orkestri üçün “Sarı bülbül”, “Leyla”, “Qarabağ şikəstəsi”, “Bayatı-kürd”, “Kürdün 

qızı” işləmələri, “Gülüm”, “Mənim gözəlim”, “Ceyran bala” vokal miniatürləri yer 

alır. Bəstəkarın yaradıcılığında simfonik musiqi qədər çox yeri əhatə etməyən 

vokal janrlar bədii əhəmiyyətinə və ustalıq keyfiyyətinə görə heç də onlardan geri 

qalmır.   

Təhlilə cəlb etdiyimiz nümunə dörd səsli qarışıq a Cappella xor üçün 

nəzərdə tutulmuş “Lirik mahnı” xor işləməsidir. Milli musiqinin biliciləri və 

peşəkar tar ifaçılarından aldığımız informasiyaya görə, bu işləmədə istifadə edilən 

xalq mahnısı qədim “Yaz mahnısı”nın musiqi materialına əsaslanır.   

Xalq mahnısının melodiyası Soprano partiyasına həvalə edilmişdir. Digər 

səslərin partiyasına nəzər saldıqda ilk baxışdan bəstəkarın harmonik struktura 

üstünlük verdiyini görmək mümkündür.  

Nümunə 1.8 S.Hacıbəyov “Lirik mahnı” xor işləməsi 

 

Çünki digər üç səsin partiyasında bütün işləmə boyu hərəkətlilik müşahidə 

olunmur. Bu səslər əsas etibarilə melodiyanı akkord tərkibli müşayiətlə dəstəkləyir. 

Maraqlıdır ki, bəstəkar bu prinsipi əvvəldən axıra qədər davam etdirir. Bas 

səslərinin partiyasında ilk iyirmi dörd xanə yalnız “lya” səsi müşahidə olunur. Bu 

səs mahnının tonika səsi kimi ostinat rolunu oynayır. Yalnız iyirmi dörd xanə 

sonra melodiyanın registri yüksəldiyi üçün Bas səsində də ostinat səslər 

dəyişkənlik nümayiş etdirir. İşləmənin sonunda yenidən tonika səsi öz yerini alır. 

Melodik xəttin hərəkəti yalnız Soprano səslərinə həvalə olunsa da, digər səslər 

onun ritmik quruluşuna bir qədər uyğunlaşdırılmışdır. Basın dəyişməyən ostinat 

səsləri də bu ritmik quruluşa uyğun şəkildə təqdim olunur. Qeyd edək ki, bu 

uyğunluq sadəcə zəif və güclü təqtilərin göstərilməsi ilə məhdudlaşdırılır.  

29-cu xanədən başlayaraq, Tenor səslərində divizi müşahidə olunur. Bu da 

işləmədə emosional gərginliyin artması ilə əlaqədardır. Burada işləmənin 

kulminasiyası baş verir ki, bu da özünü səs qatlarının çoxalması, melodiyanın 

yuxarı registrdə hərəkəti ilə səciyyələnir.  

İşləmə Andante tempində, həzin və kədərli xarakterdə təqdim olunur. Bu da 

mahnının xarakteri ilə səsləşir. Soprano partiyasında xalq mahnısının orijinal 

melodiyası saxlanılmışdır. Melodiya ¾ metr ölçüsündə, vals quruluşunda a-moll 

tonallığında təşkil olunmuşdur. Mahnının melodik, ritmik və məqam-intonasiya 

xüsusiyyətlərinə nəzər saldıqda qeyd etmək olar ki, bu tip mahnılar xalq 

yaradıcılığında az təsadüf olunur. Burada bayatı-şiraz məqamının səs sırasını 

müşahidə etsək də, muğamın xarakterik intonasiyalarına və ya kadans 

quruluşlarına təsadüf olunmur. Burada harmonik a-moll və diatonik bayatı-şiraz 

məqamının qovuşması özünü göstərir.  

Melodik xəttin hərəkətində xalq mahnılarına xas olan melizmlərə, muğam 

boğazlarına xas olan xırdalıqlara rast gəlinmir. Melodiyanın tipi daha çox geniş 

nəfəsli vokal ariyaları xatırladır. Qeyd edək ki, xalq mahnılarının xor işləmələrində 

melodiyanın bu cür dəyişikliyə uğraması rast gəlinəndir. Belə ki, xalq mahnısının 

solo ifası ilə xor kollektivinin müəyyən səs qrupu tərəfindən ifası arasında fərqlər, 

ilk növbədə, bu fərdiliklərin nisbətən aradan qalxması ilə səciyyəvidir. Çünki belə 

nüanslar tək insan tərəfindən daha kamil şəkildə ifa oluna bilər, nəinki bir qrup 

ifaçı tərəfindən. Digər tərəfdən, xor kollektivi üçün səciyyəvi olan ifa imkanları da 

bəstəkarlar tərəfindən nəzərə alınmalıdır. Bu baxımdan S.Hacıbəyovun 

işləmələrində xor ifaçısı üçün çətinlik törədən mürəkkəb quruluşlara, vokal 

imkanlarını aşan diapazonlara, bir neçə ifaçının birgə ifası üçün yazılmış melizmli 

frazalar və s. təsadüf olunmur. Qeyd edək ki, yalnız kulminasiya bölməsində 

melodiyada müəyyən məqamlarda kiçik forşlaqlara rast gəlinir.   

Alt, Tenor və Bas səslərinin yaratdığı harmonik tərkiblərə nəzər saldıqda ilk 

on altı xanədə t-IIb
2-d-s64-VI64-əsk.VII7-S64 müşahidə olunan akkord tərkibi belədir.  

Burada həm diatonik tərkiblər, həm də aparıcı, eləcə də subdominanta 

funksiyasının müxtəlif alterasiyalarını görmək mümkündür. Diatonik tipli 

melodiyanın müşayiətində alterasiyalı akkordların tətbiqi əslində mürəkkəblik 

yaratmaq istəyindən irəli gəlmir. Milli musiqi nümunələrinin harmonizəsi zamanı 

sekundalı tərkiblər, eləcə də D qrupunun akkordlarından sonra major 

subdominantasının istifadəsi müşahidə olunandır. S.Hacıbəyovun əsərlərində də 

harmonik dilinin milli məqam-intonasiya prinsiplərinə uyğun şəkildə qurulması 

məlumdur. Təhlil etdiyimiz nümunədə də eyni halı görmək mümkündür.  

İşləmənin 24-cü xanəsindən başlayaraq kulminasiya bölməsi kimi qeyd 

etdiyimiz xanələrdə tonal mərkəz dəyişərək C-dur köklənir. Bu parçada da sadə 

akkordlarla yanaşı alterasiyalı DD akkordlarına rast gəlinir. Belə rəngarənglik sadə 

melodik xətti aparan Soprano partiyasına qarşı maraqlı tembr boyaları yaratmağa 

yönəlmişdir. Bəstəkar işləmədə məhz müşayiətçi mövqeyə diqqəti yönəltmək üçün 

koloritli harmonik tərkiblər yaratmışdır. İşləmənin fakturası bir qədər simfonik 

orkestrin partiturasını xatırladır. Adətən orkestrdə bu funksiyanı nəfəs alətləri 

yerinə yetirir.  

Nümunə 1.9 S.Hacıbəyov “Lirik mahnı” xor işləməsi, kulminasiya  

 

 

İşləmədə reprizli iki hissəlilik özünü göstərir. Birinci hissə ikinci cümləsi 

təkrar olunan perioddan ibarətdir. Cümlələr hər biri səkkiz xanədən ibarətdir, 

period kvadrat quruluşludur, qapalıdır. İkinci periodda birinci cümlədə tonal 

yüksəklik dəyişir, emosional gərginlik artır, diapazon genişlənir, registr yüksəlir. 

Bu cümlə on iki xanədən ibarətdir. Cümlənin daxilində üç bitmiş fraza özünü 

göstərir. Hər frazanın sonu iki xanəni əhatə edən uzun ölçülü notlarla xarakterikdir. 

Bu cümlənin kadansı C-dur-un D2 üzərində qurulmuşdur. Onun ardınca səslənən 

ikinci cümlə birinci perioddan ikinci cümləni təkrarlayır. Reprizada bəstəkar aşağı 

səslərdə müəyyən dəyişikliklər həyata keçirir. Belə ki, ilk növbədə, Bas səsində 

ostinato funksiyasını daşıyan “lya” səsi burada digər səslərlə əvəzlənir. Yalnız son 

dörd xanədə yenidən tonika səsi qeyd olunmuşdur. Nəticədə, harmonik tərkibin 

yaratdığı akkorda görə Tenor və Alt səslərində dəyişikliklər baş verir.  

Nümunə 1.10 S.Hacıbəyov “Lirik mahnı” xor işləməsi, ikinci bölmə  

 

Beləliklə, təhlil nəticəsində aydın olur ki, S.Hacıbəyov bu işləmədə də 

melodiyanın orijinal materialını qoruyub saxlayır və onu yalnız Soprano 

partiyasına həvalə edir. Lakin əvvəlki nümunədən fərqli olaraq bəstəkar digər üç 

səsin mövqeyi müşayiət partiyasını ifadə edir. Hər üç səsin partiyasında harmonik 

faktura müşahidə olunur. Bəstəkar bu fakturanı əvvəldən axıra qədər qoruyub 

saxlamaqla işləmədə orkestr palitrası yaratmağa nail olur. İşləmənin harmonik dili 

olduqca maraqlıdır. Diatonik xarakterli melodiyanın müşayiətində alterasiyalı 

akkordlar, sekundalı birləşmələr və major subdominantasının akkordları rast 

gəlinir. Maraqlıdır ki, bəstəkar məqam-intonasiya xüsusiyyətlərini melodiyada 

deyil, məhz bu tərkiblərin təşkilində sərgiləyir. Beləliklə, bu işləmədə bəstəkarın 

simfonist təfəkkürü özünü büruzə verir.   

Azərbaycan musiqisində özünəməxsus yer tutan, zəngin və hərtərəfli 

yaradcılığı ilə milli mədəniyyətin inkişafına xidmət göstərmiş bəstəkarlardan biri 

də Cahangir Cahangirovdur. Onun qələmindən çıxan əsərlər sırasında klassik 

musiqinin mürəkkəb janrlarından sadə mahnılara qədər müxtəlif növ əsərlər yer 

almışdır. O, “Azad”, “Xanəndənin taleyi” operalarının, “Təzə gəlin” operettasının, 

“Füzuli”, “Nəsimi” və “Aşıq Alı” kantatalarının, “Sabir” və “Hüseyn Cavid” 

oratoriyalarının, N.Hikmətin sözlərinə a cappella xor üçün “Yanmamış papiros”, 

“Kərəm kimi”, A.Puşkinin yubileyi münasibətilə yazdığı “Soruşma” xor 

miniatürlərinin, N.Xəzrinin sözlərinə “Azərbaycan” odasının, İran şairəsi Siminin 

sözlərinə messo soprano, xor və və orkestr üçün “Ballada”nın, skripka, tar üçün 

konsertlərin, süitaların, qəzəl-romansların, lirik mahnıların, kino musiqisinin və 

xor üçün bir sıra xalq mahnı işləmələrinin müəllifidir. 

Lirik melodiyalar müəllifi kimi tanınan C.Cahangirovun yaradıcılığında vokal 

janrlar xüsusi yer tutur. Sadalanan əsərlər sırasında bəstəkarın xor sənətinə olan 

marağı aydın görünür. Filarmoniyada xor kollektivi ilə işlədiyi illərdə bəstəkar bir 

sıra xalq mahnılarını xor üçün işləmişdi. Bu işləmələr sırasında “Əzmə tağları”, 

“Gül açdı”, “Aman kəklik” və “Nargilə” mahnıları da yer almışdır.  

“Əzmə tağları” xalq mahnı işləməsi dörd səsli a Cappella xor üçün nəzərdə 

tutulmuşdur. İşləmənin ümumi quruluşuna nəzər saldıqda üç hissəlilik özünü 

göstərir. Orta hissədə bəstəkar əsas melodiyanı dominanta tonallığında vermişdir. 

Qarışıq xor üçün nəzərdə tutulmuş bu işləmədə əsas melodiya daha çox Soprano 

səslərinə həvalə olunmuşdur. Lakin orta hissədə bəstəkar transpozisiya məqamını 

Tenor və Alt səsləri vasitəsilə reallaşdırır.  

Birinci hissə özündə iki mövzunu birləşdirir. Birinci mövzunun əsas 

melodiyası Soprano səslərində, müşayiət isə Alt səslərində təqdim olunur. 

Melodiyanın 3/8 (fis-moll) ritmik quruluşu melodiyada vurğunun tez-tez dəyişməsi 

ilə müşahidə olunur. Mövzu ikinci dəfə Tenor səslərinə həvalə olunur. Bu zaman 

bütün səslər aktivləşir. Lakin onların partiyasında müstəqil melodik xətt deyil, qısa 

replikalarla müşahidə olunan frazalar yer alır. İlk xanələrdən şur məqam-

intonasiyaları eşidilən bu melodiya iki cümlədən ibarətdir. Birinci cümlə mayənin 

(“fa” diyez) üst mediantasında, ikinci cümlə isə mayə səsində tamamlanır. 

Məqamın xarakterik kadans instonasiyaları isə melodiyada deyil, Alt səslərində 

verilmişdir. Burada mayənin alt aparıcı tonundan mayə səsinə eniş “Şur” muğamı 

üçün tipik intonasiyalardan biridir.  

Eyni melodiya yenidən Tenor səslərində eşidilir. Bu zaman bütün səslər əsas 

partiyanı müşayiət edir və mövzunun ilk keçidi zamanı Alt səslərində müşahidə 

etdiyimiz partiya Bas səslərinə verilir. Pauzalarla qırılan kiçik frazlardan ibarət 

partiyalar isə Soprano və Alt səslərində ifa olunur. Bu frazalarda bəstəkar çoxsaylı 

sinkopalardan istifadə etmişdir. 

Nümunə 1.11 C.Cahangirov “Əzmə tağları” xor işləməsi 

 

Birinci hissənin ikinci mövzusu yenidən mayənin üst mediantasından 

başlanır. Bu melodiya bir qədər hərəkətliliyi ilə fərqlənir. Onun da ifası Soprano 

səslərinə həvalə olunmuşdur. Alt səslərində isə daha aktiv müşayiət xətti müşahidə 

yer alır. Onun partiyası əsas melodiyadan kvarta aşağıda inkişaf edir.  

İkinci mövzu metrin (3/8-6/8) və tempin dəyişməsi ilə də müşahidə olunur. 

İkinci keçiddə səslərin paylaşması saxlanılır. Beləliklə də bu mövzu yalnız 

Soprano və Alt səsləri tərəfindən təqdim olunur.  

İki hissə arasında keçid rolunu oynayan növbəti parçada isə Tenor və Bas 

səsləri iştirak edir. Burada melodik materialı əvvəlki hissədə müşayiət 

partiyalarında rast gəlinən replikalardan ibarət frazalar əvəz edir. Səslərin 

paylaşma prinsipinə görə ikinci mövzu ilə keçid parçasını bir qədər qadın və kişi 

xoru arasında deyişmə kimi də qeyd etmək olar. Mahnının məzmunu toy mahnıları 

sırasına aid olduğunu söyləməyə əsas verir. Bu baxımdan birinci hissənin ikinci 

mövzusunu qız evindən olan qadınlar, keçid parçasını isə qarşı tərəfdən olan kişilər 

ifa edir. Mahnının məzmunundan irəli gələrək bəstəkar səslərin paylaşmasında bu 

prinsipi nəzərə almışdır. 

Orta hissədə yenidən əvvəlki tempə və metr ölçüsünə qayıdış baş verir. 

Əvvəlki hissədə üstünlük təşkil edən sakit səslənməni burada ff əvəz edir. Mövzu 

Tenor və Alt səsləri tərəfindən oktava unisonunda təqdim olunur. 

Nümunə 1.12 C.Cahangirov “Əzmə tağları” xor işləməsi, orta bölmə 

 

Bu zaman Bas və Soprano səslərində dayanıqlı motivlər eşidilir. Basların 

partiyasında məqamın mayə səsi vurğulandığı halda, Sopranoda mayənin üst 

kvintasına doğru hərəkət edən sekundalar verilir. Əsas diqqəti cəlb edən məqam isə 

orta hissədə birinci hissənin mövzusunun kvarta aşağı yüksəklikdə transpozisiya 

edilməsidir.  

Orta hissəni mahnının kulminasiyası da adlandırmaq olar. Burada müşahidə 

olunan dinamik inkişaf həm də bütün səslərin aktiv iştirakı ilə səciyyələnir. 

Melodiyanın növbəti təkrarı zamanı kadans səsi “do” diyezdən əsas tonallığa 

qayıtmaq üçün “si” səsinə verilən qlissando ifası ilə orta hissə tamamlanır və 

arasıkəsilmədən reprizaya keçir. Bu zaman dinamika yenidən sakit tonlara qayıdır 

və əsas mövzu Sopranoların, müşayiət isə birinci hissədə olduğu kimi Alt 

səslərinin ifasında verilir. Bəstəkar qısalmış reprizdən istifadə etmişdir, çünki 

işləmə birinci hissənin ilk mövzusunun yalnız bir keçidi ilə tamamlanır.  

Nümunə 1.13 C.Cahangirov “Əzmə tağları” xor işləməsi, repriz 

 

Xalq mahnı işləmələrindən təhlilə cəlb etdiyimiz “Gül açdı” öz lirizmi və 

axıcı melodizmi, partiyaların həmahəngliyi baxımından diqqəti cəlb edir. Əvvəlki 

nümunəyə nisbətən həcmcə kiçik olan bu işləmədə bəstəkar dəyişik metrdən 

istifadə etmişdir. Səslərin paylaşmasında isə dialoq prinsipi tətbiq olunur. Belə ki, 

mahnının ilk cümləsi Soprano səslərində, ikinci cümləsi isə Alt və Tenor səslərində 

verilir. Sual-cavab xarakterli cümlələr ilk periodu əmələ gətirir. Birinci cümlə iki 

dəfə təkrar olunur, ikinci cümlənin təkrarı zamanı isə kadans xanəsində dəyişiklik 

müşahidə olunur. Nəticədə bu perioda üç cümləli period kimi də baxmaq olar. Bu 

period kuplet-nəqərat formalı mahnının ilk bölümünü təşkil edir. İşləmədə şur 

məqamının intonasiyaları duyulur.  

Nümunə 1.14 C.Cahangirov “Gül açdı” xor işləməsi    

Səslərin inkişaflılığı ikinci cümlənin təqdimatında daha çox hiss olunur. 

Birinci cümlədə yalnız iki səs iştirak etdiyi halda, ikinci cümlədə bütün səslər ifaya 

qoşulur. Bu inkişaf nəqəratda da daha çox duyulur. Belə ki, bəstəkar Soprano 

səsində divizidən istifadə edir. Lakin səslərin hərəkəti burada ənənəvi olaraq 

paralel aparılmır, yuxarı səsdə əsas melodiya, aşağı səsdə isə müşayiət verilir. Bu 

prinsip digər səslərdə də müşahidə edilir. Belə ki, Alt, Tenor səslərində verilən 

partiyalarda daha çox mahnının ritmik formulu saxlanılır. Bas səslərində isə səsaltı 

melodik xətt ifa olunur. Bununla da bəstəkar mahnının əsas melodiyasını 

qabartmağa çalışır.  

Nümunə 1.15 C.Cahangirov “Gül açdı” xor işləməsi, nəqərat 

 

Kiçik həcmə malik bu işləmədə bəstəkar səslərin harmonik həmahəngliyi 

olduqca zərif tonlarla yaratmağa çalışmış və mahnının həzin kədərli xarakterini 

rəngarəng tembr boyaları ilə verməyə nail olmuşdur. 

“Nargilə” xalq mahnı işləməsi iki müxtəlif xarakterli hissələrdən ibarətdir. 

Birinci hissə andantino tempində, həzin xarakterli kişi xoru (işləmə qarışıq a 

Capella xor üçün nəzərdə tutulmuşdur) tərəfindən ifa olunur. İki cümləli perioddan 

ibarətdir. “Re” mayəli şur məqamındadır. İkinci cümlə də birincinin təkrarıdır, fərq 

isə bütün səslərin ifaya qoşulması ilə yaranır. Soprano və Alt səslərində harmonik 

tərkibin digər səslərindən ibarət saxlanan notlar və ya kiçik motivlər yer alır.  

Nümunə 1.16 C.Cahangirov “Nargilə” xor işləməsi, birinci period 

İşləmənin ikinci hissəsində bir sıra fərqlər vardır. İlk növbədə tempdə 

sürətlənmə qeyd olunmuşdur: Allegro. Bununla yanaşı metr ölçüsü 6/8-lə əvəz 

olunur. Bu hissənin cümlələri mayənin üst kvintasından aşağı istiqamətli melodiya 

ilə səciyyələnir. Şur məqamının alterasiyalı pərdələri mahnıya rəngarənglik gətirir. 

Bu hissədə periodun cümlələri daha kiçik frazalarla xarakterizə olunur. Hər fraza 

üç xanədən ibarətdir. Birinci frazanın repriza ilə təkrarlanması ilə cümlənin həcmi 

bir qədər də böyüyərək doqquz xanəyə çatdırılır. İkinci cümlənin melodiyası aşağı 

registrə doğru hərəkət edir. Maraqlı cəhət isə bu melodiyanın məhz Soprano və Alt 

səslərinə həvalə olunmasıdır. İkinci hissənin yalnız son kadansında bütün səslər 

eyni motivi ifa edir. Qeyd edək ki, Sopranoda əsas melodiya ifa olunarkən, Altlar 

səsaltı melodik xətlə təqdim olunur.  

Nümunə 1.17 C.Cahangirov “Nargilə” xor işləməsi, ikinci period  

 

C.Cahangirovun təhlilə cəlb etdiyimiz xalq mahnı işləmələri hər biri a 

Cappella xor üçün nəzərdə tutulmuşdur. İşləmələrdə temp və metrin dəyişilməsinə 

tez-tez rast gəlinir. Müşayiət partiyalarında bəstəkar müstəqil melodik xəttə az yer 

vermişdir. Burada əsas etibarilə kiçik replikalar, səsaltı müşayiət və zərb alətini 

əvəz edən ritmik müşayiət tipi istifadə olunmuşdur. Əsas melodiya bir işləmə 

daxilində paylaşmış şəkildə təqdim olunur. Burada Soprano-Alt, Tenor-Alt, Tenor-

Bas cütləşməsinə rast gəlinir. Eləcə də mövzunun dialoq şəkilli təqdimatını da 

müşahidə etdik. İşləmədə bəstəkar xorun zil səslərində aşağı registrdən istifadə 

edir. Bəstəkar xor səsləri vasitəsilə harmonik boyalar yaratmış, tembr rəngarəngliyi 

vasitəsilə mahnının obraz-emosional aləmini əks etdirir. Əsasən həzin mahnılara 

üstünlük verən bəstəkar melodik partiyanı xorun digər səsləri vasitəsilə 

dolğunlaşdırır.    

Beləliklə, təhlil etdiyimiz nümunələrdə C.Cahangirovun xalq mahnı 

işləmələrinin bəzi xarakterik cəhətlərini üzə çıxarmağa cəhd etdik. A cappella xor 

üçün nəzərdə tutulan hər dörd nümunədə bəstəkar mahnının orijinal melodiyasını 

qoruyub saxlamış və əksər işləmələrdə bu melodiyanın ifasını Soprano səslərinə 

həvalə etmişdir. Onunla Tenor partiyasının unison ifası bir çox işləmələr üçün 

xarakterik olduğu halda, C.Cahangirov bu ənənəyə hər dəfə riayət etmir. “Əzmə 

tağları” işləməsində bəstəkar əsas melodiyanın transpozisiyasını həyata keçirərkən 

Tenor səsi ilə Alt səslərinin partiyasını unisonlaşdırır ki, hər iki hal qarışıq xor 

partiyaları üçün ənənəvi deyil. Əsas melodiyanın (xüsusilə nəqəratın son 

misralarında) transpozisiya olunması adətən bəstəkar mahnı və romanslarında 

müşahidə olunur. C.Cahangirov bu üsuldan xor işləməsində istifadə etməklə əsərə 

yeni ab-hava gətirmişdir.  

“Hər işləmədə bəstəkar müxtəlif vaxtlarda səslərin bir qrupunu istifadə 

etməklə tembr rəngarəngliyi yaratmağa nail olur. Məsələn, birinci nümunədə 

Tenor və Bas səslərindən, sonuncu işləmədə Alt və Soprano səslərindən qruplaşma 

yaradaraq kişi və qadın səslərinin tembr qarşılaşdırmasını həyata keçirir. “Gül 

açdı” işləməsində bəstəkar divizilərdən istifadə etmişdir. Səs qatlarının artması 

işləmələrə dolğunluq gətirmişdir” [48, s. 192].  

İşləmələrin daha bir cəhəti məqam-intonasiya aləmi ilə bağlıdır. Bəstəkar 

məqamın xarakterik pərdələrini və intonasiya xüsusiyyətlərini melodiya ilə yanaşı, 

digər səslərdə də vurğulamağa çalışmışdır. Əsas melodiyaya tətbiq olunan 



 

 

38 

 

müşayiət partiyalarının xarakteri mahnının obraz-emosional aləminə cavab verir və 

nəticədə xalq mahnısının yaratdığı təsir xüsusiyyəti işləmələrdə də qorunub 

saxlanmış olur.    

Yaradıcılığında xor musiqisinə geniş yer vermiş, ən müxtəlif növlərində iri 

və miniatür janrlara müraciət etmiş bəstəkarlardan biri də Ramiz Mustafayevdir. 

Bəstəkarın xor musiqisinə olan marağı onun bütün yaradıcılığını əhatə etmiş, 5 

kantata, 9 oratoriya, vokal-simfonik poemalar, kiçik həcmli miniatürlər, o 

cümlədən beş yüzdən çox xalq mahnı işləməsi ərsəyə gəlmişdir. Xalq mahnılarını a 

cappella və müşayiətli xor üçün işləyən R.Mustafayev bəstəkar yazı texnikasının 

klassik və müasir üsullarından, eləcə də xalq musiqi ənənələrindən ustalıqla 

bəhrələnmişdir. Onun xalq mahnı işləmələrində polifonik üsluba xas ifadə 

vasitələri, xor fakturasının müxtəlif növləri, səslərin paylanma prinsipində 

çoxvariantlılıq, məqam-intonasiya xüsusiyyətlərinin vurğulanması, əsas 

melodiyanın olduğu kimi qorunub saxlanması və s. kimi xüsusiyyətlər xasdır. 

“R.Mustafayevin xor işləmələrində, ilk növbədə, vokal səsin imkanları xalq mahnı 

ifaçılığının əsas üslub xüsusiyyətləri ilə uzlaşır. Xor musiqisinin sirlərinə yaxşı 

bələd olan bəstəkar işləmələrdə kollektivin vokal imkanlarını üzə çıxarmaqla 

yanaşı, mahnının obraz-emosional məzmununun çatdırılmasına da xüsusi diqqət 

yetirir. Müşayiətli xor işləmələrində isə fortepianonun rolunu qeyd etmək lazımdır. 

Bəstəkar bu aləti sadəcə müşayiət mövqeyində saxlamayaraq, onun tembr 

xüsusiyyətlərini ustalıqla istifadə etmişdir” [26, s. 7867]. 

R.Mustafayevin “Yar bizə qonaq gələcək” xalq mahnısı əsasında xor 

işləməsi dörd səsli qarışıq a cappella üçün nəzərdə tutulmuşdur. Xorda əsas 

melodiya Tenor partiyasına həvalə olunur. Digər səslərin hərəkət istiqaməti isə 

daha çox harmonik tərkibin həllini həyata keçirir. Xalq mahnısı segah məqamına 

əsaslanır.   

Nümunə 1.18 R.Mustafayev “Yar bizə qonaq gələcək” xor işləməsi 

Xalq mahnısının quruluşuna xas olan rondovarilik işləmədə də qorunub 

saxlanmışdır. Burada ilk üç misra eyni melodik materiala əsaslanmış, digər üç 

misra isə hər kuplet üçün nəqərat-refren funksiyası daşıyır. Müşayiət mövqeli 

səslərin partiyasında xromatizmlər, müxtəlif alterasiyalar işləmənin harmonik 

dilinə zənginlik gətirmişdir.  

“Qoy gülüm gəlsin” xalq mahnı işləməsi dörd səsli a cappella xor üçün 

nəzərdə tutulur. Burada da əsas melodiya Tenor səslərinə həvalə edilmişdir. G-dur 

tonallığında yazılan işləmə giriş motivləri ilə başlanır. Onun xarakteri isə xalq 

mahnısının vokal-instrumental ifasına xas cəhətlər ifadə edir. Əvvəlki işləməyə 

nisbətən burada həm əsas melodiya, həm də müşayiət partiyalarının hərəkətində 

stabil prinsip diqqəti cəlb edir. İşləmədə kuplet-nəqərat formasının təcəssümü isə 

nəqərat zamanı müşayiət partiyasında aktivliyin artması ilə müşahidə edilir. 

Bundan başqa bu partiyalarda sinkopalardan geniş istifadə ifaçılıq cəhətdən xüsusi 

diqqət tələb edir. Segah məqamı burada da özünü göstərir.  

Nümunə 1.19 R.Mustafayev. “Qoy gülüm gəlsin” xor işləməsi 

Beləliklə, aparılan təhlillər göstərdi ki, bəstəkarlar xalq mahnılarının xor 

üçün işləmələrində müxtəlif üsul və ifadə vasitələrindən, eləcə də faktura, ansambl 

tiplərindən istifadə etmişdir. Ü.Hacıbəylinin xor işləmələrində müşahidə etdiyimiz 

müşayiət tipi olduqca maraqlı koloriti ilə seçilir və təəssüf ki, bu ənənə daha sonra 

davam etdirilməmişdir. Xor işləmələri müşayiətli və müşayiətsiz xorlar üçün 

nəzərdə tutulmuşdur. Hər bir halda, işləmələrdə musiqi materialının inkişafı əsas 

etibarilə polifonik üsulların tətbiqi ilə baş tutur. İmitasiya və güzgülü hərəkətin 

tətbiqi tez-tez təsadüf edilir. Qeyd edək ki, bu tendensiya növbəti nəsil 

bəstəkarların da xor işləmələrində davam etdirilmişdir. Səslərin paylanma prinsipi, 

solo və unisonlaşma bəstəkara və işləməyə görə dəyişsə də, ümumi baxışda 

Soprano səsləri hər zaman əsas melodiyanın ifaçısı kimi ön plana çıxır. Müşayiət 

partiyasında zərb alətini təqlid edən motiv və frazalrın tətbiq edilməsi də xor 

işləmələrində tez-tez görülən ifadə vasitəsinə çevrilmişdir. Xor partituralarında 

müxtəlif melodik xətlərin, eləcə də müəyyən parçalarda divizilərin istifadəsi səs 

qatlarının dolğunlaşması ilə yanaşı, homofon-harmonik fakturanın da inkişafına 

xidmət etmişdir. Təhlil etdiyimiz nümunələrdə müşahidə etdiyimiz bütün bu 

məqamlar növbəti mərhələdə bəstəkarlar tərəfindən qorunub saxlanaraq inkişaf 

etdirilmişdir.   

II Fəsil. XX ƏSRİN SONU – XXI ƏSRİN ƏVVƏLLƏRİNDƏ FOLKLOR 

MUSİQİSİ ƏSASINDA XOR İŞLƏMƏLƏRİNİN ÜSLUB 
XÜSUSİYYƏTLƏRİ 

2.1. Xalq mahnılarının xor işləmələrində yeni üslub təmayüllərinin təzahürü  

 

 

Dissertasiyanın bu fəslində XX əsrin sonu – XXI əsrin əvvəllərində fəaliyyət 

göstərən bəstəkarların yaradıcılığında folklor musiqi janrlarının xor üçün 

işləmələrinin üslub xüsusiyyətlərini nəzərdən keçirməyi qarşımıza məqsəd 

qoymuşuq. Bu dövrdə Sərdar Fərəcovun, Azər Dadaşovun, Elnarə Dadaşovanın, 

Cəlal Abbasovun və İbrahim İsmayılovun yaradıcılığında maraqlı xor işləmələri 

meydana gəlmişdir.  

Azərbaycan musiqi mədəniyyətində xüsusi yeri olan bəstəkar, ictimai xadim, 

publisist və pedaqoq, Əməkdar incəsənət xadimi Sərdar Fərəcovun yaradıcılığı 

maraqlı və əhəmiyyətli əsərlərlə zəngindir. Bəstəkarın müraciət etdiyi janrlar 

sırasında musiqili səhnə əsərləri (uşaq rok operası, 4 operetta və musiqili 

komediyalar, müzikl, teatr tamaşalarına musiqi və s.), simfoniyalar, simfonik 

orkestr üçün yazılmış müxtəlif məzmunlu əsərlər (Simfonik freska, Üvertüralar və 

s.), kamera instrumental musiqisi, xor əsərləri (konsert, oratoriya və s.) kino 

musiqisi və mahnılar yer alır. İlk addımlarından başlayaraq, o, çalışırdı ki, 

X.Mirzəzadənin bəstəkarlıq məktəbini davam etdirərək, hər bir əsərdə maraqlı 

tapıntılar nümayiş etdirsin. “S.Fərəcovun yaradıcılıq imkanlarının amplitudası 

olduqca geniş və əhatəlidir. Hələ cavan yaşlarında əsərlərində öz fərdi 

konsepsiyasını tapmaq bacarığı nümayiş etdirmişdir” [40, s. 10]. Hərçənd onu da 

qeyd etməliyik ki, S.Fərəcov hər bir əsərində dahi bəstəkarımız Azərbaycan klassik 

musiqisinin banisi Ü.Hacıbəylinin xalq musiqisinin işlənilməsi prinsiplərinə 

üstünlük verir.  

Yada salmaq lazımdır ki, S.Fərəcov ilk musiqi təhsilini tar ifaçısı kimi 

almışdır və xalq musiqisinə sevgi və yaxınlıq onun bəstəkarlıq yaradıcılığından 

qırmızı xətt ilə keçir. Xalq musiqisinə həm ifaçı, həm yaradıcı, həm də tədqiqatçı 

kimi dərin münasibət bəsləyən bəstəkarın musiqisində milli ənənələrə köklənən 

üslub cizgilərinin üstünlük təşkil etməsi ilə yanaşı, o, bu zəngin mənbəyə xas olan 

bir sıra janrlara da müraciət etmişdir. O cümlədən, bəstəkarın xalq mahnıları 

əsasında xor işləmələri musiqi ictimaiyyətinin marağını özünə cəlb edə bilmişdi. 

Hələ tələbə ikən S.Fərəcovun “Sudan gələn sürməli qız” xalq mahnısı əsasında xor 

işləməsi 1982-ci ildə Respublikamızda təşkil edilmiş Xor Cəmiyyətinin 

müsabiqəsində III dərəcəli diploma layiq görülmüşdü [101, s. 25-26]. Müxtəlif xor 

janrlarında musiqi bəstələmiş bəstəkarın daha bir işləməsi də mövcuddur. Onun 

“Ləbu ləb” xalq mahnısı əsasında xor işləməsi bu janrın maraqlı nümunələrindən 

biri kimi tərəfimizdən təhlilə cəlb edilmişdir.  

Qeyd edək ki, öncə “Ləbu-ləb” xor işləməsi uşaq xoru üçün yazılmışdır. 

2000-ci illərdə həmin işləmə Bakı şəhər 4 saylı uşaq musiqi məktəbi xoru 

(xormeyster Elmira Mansurova) tərəfindən hər il keçirilən uşaq musiqi 

məktəblərinin xor kollektivləri müsabiqəsində səslənmiş, böyük nailiyyətlər 

qazanmışdı. Məktəbin xoru isə müsabiqənin sədri, Xalq artisti, professor Gülbacı 

İmanova və münsiflər heyəti tərəfindən I yerə layiq görülmüşdü. Onu da qeyd edək 

ki, 2011-ci ildə Bakıda keçirilmiş II Beynəlxalq Muğam Festivalının konsert 

proqramında həmin əsərin orkestr və səs üçün işlənmiş versiyası Azad Əliyevin 

rəhbərliyi və dirijorluğu ilə Ramil Qasımovun ifasında səslənmişdir. Bir il sonra 

isə Azərbaycan Bəstəkarlar İttifaqı tərəfindən təşkil olunmuş ənənəvi Şəki İpək 

Yolu Festivalında yenidən eyni ifada təqdim edilmişdir.    

“Ləbu ləb” xalq mahnısı əsasında xor işləməsi dörd səsli uşaq xoru, solist və 

fortepiano üçün nəzərdə tutulmuşdur. İşləmə dörd xanəlik fortepiano girişi ilə 

başlanır. Onun əsasını mahnının əsas motivlərindən biri təşkil edir. İnstrumental 

girişin ardınca xorun ifasında növbəti giriş epizodu verilir. Bu epizodun da əsasını 

həmin motiv üzərində təkrarlanan fraza təşkil edir. Xorun partiyaları tersiya 

münasibətində qurularaq akkord birləşmələri əmələ gətirir. Mahnının əsas 

melodiyası solistin ifasında təqdim olunur. Qeyd edək ki, bəstəkar xalq mahnısının 

orijinal melodiyasında dəyişiklik etmədən olduğu kimi istifadə etmişdir. Onun əsas 

hissəsi isə solistin partiyasında yer alır. Mahnının nəqəratı xora həvalə olunur.  

Melodiyanın ilk misrasını ifa edərkən solisti yalnız fortepiano müşayiət edir. 

Misra iki dəfə təkrarlandıqdan sonra xorun ifasında girişdə səslənən fraza keçir. 

Qeyd edək ki, bu fraza bütün işləmənin leytmotivi mövqeyini daşıyır. Həmin parça 

xalq mahnısında da dəfələrlə təkrarlanır. Bəstəkar xalq mahnısının kompozisiya 

quruluşuna xas əlamətləri də işləmədə saxlamağa çalışmışdır.  

Nümunə 2.1.1. S.Fərəcov “Ləbu ləb” xor işləməsi 

 

Növbəti misra yenidən solistin ifasında keçərkən xor “a” hecası ilə (vokaliz) 

səsaltı müşayiətlə kifayətlənir. Bu misra da eyniylə təkrarlanır. Onun ardınca isə 

mahnının növbəti kupleti xora həvalə olunur. Bu misranın melodik quruluşunda bir 

səs üzərində ifa edilən kəlmələr xorun təqdimatında çoxsəsliliklə tembr boyaları 

əldə edir. İlk iki xanədə xor üç səsli çıxış edir. Növbəti xanələrdə dördüncü səs də 

əlavə olunur. Melodik xətt yuxarı səsə verilmiş, digər səslər isə tersiya və kvinta 

münasibətində səsaltı xətti aparır. Ümumiyyətlə, xorun partiyasında bu prinsip 

bütün işləmə boyu tətbiq olunur. Melodiyanın bəzi intonasiyaları fortepiano 

müşayiətində də eşidilir. (4) rəqəmindən solistin partiyası xorda səslənən misranı 

cüzi dəyişikliklə yenidən təkrar olunur. Bu zaman səsaltılar xorun yalnız aşağı 

səslərində müşahidə olunur. Həmin səslər instrumental partiyanın bas səsləri 

vasitəsilə dəstəklənir.  

Eyni melodiyaya əsaslanan növbəti misra yenidən üç səsli xorun ifasında 

fortepiano müşayiətində verilir. Bu dəfə ilk iki xanədə I və II səslər unison verilir, 

III səsdə ostinato yer alır. Növbəti xanələrdə I və II səslərdə tersiya münasibəti 

bərpa olunur. (6) rəqəmindən mahnının əsas leytmotivi əvvəlcə xorun, daha sonra 

solistin ifasında verilmişdir. Xorun partiyasında melodiya yuxarı səslərdə yer alır. 

Aşağı səslərdə isə uzun ölçülü notlarla müşayiət xətti verilir.   

Bəstəkar ikinci kupletdə əsas mövqeyi xora həvalə etmişdir. Belə ki, bu dəfə 

kupletin ilk misraları xor tərəfindən ifa olunur.  

Nümunə 2.1.2 S.Fərəcov “Ləbu ləb” xor işləməsi     

 

Melodiyanın əsas xətti xorun yuxarı səsində verilir. Digər səslər isə 

melodiyaya paralel tersiyalarla hərəkət edir və səs dolğunluğu yaradır. İkinci 

misranın ifasında xorun partiyaları sual-cavab xarakterində qurulur. Belə ki, ilk 

fraza III və IV səslərdə, növbəti fraza isə yuxarı səslərdə verilir. Bu zaman aşağı 

səsdə uzun ölçülü notların “a” hecası ilə ifasına yenidən rast gəlirik. Əvvəlki 

kupletdə xora həvalə olunan nəqəratın birinci hissəsi bu dəfə solistin ifasında keçir. 

Birinci kupletdə repriza solo ifaya həvalə olunduğu halda, bu dəfə parçanı 

bütünlüklə solsit ifa edir.  

Nəqəratın ikinci hissəsi və mahnının davamı birinci kupletdə olduğu kimi 

təşkil edilmişdir. Mahnının leytmotivini təşkil edən “Ləbu şirin ləbu ləb” frazası 

əvvəlcə xorun, növbəti iki dəfə isə solistin ifasında səslənir. Bəstəkar işləməni 

məhz bu kəlmənin xor tərəfindən dəfələrlə səslənməsi ilə tamamlayır.  

Nümunə 2.1.3 S.Fərəcov “Ləbu ləb” xor işləməsi sonluq      

 

Beləliklə, S.Fərəcovun “Ləbu-ləb” xalq mahnısı əsasında xor işləməsində 

bəstəkarın xalq musiqisinə olan mühafizəkar münasibəti hiss olunur. Belə ki, 

işləmədə xalq mahnısının melodiyası olduğu kimi qorunub saxlanılır. Məlumdur 

ki, bu mahnı xanəndə yaradıcılığında geniş yer tutur. Bu baxımdan işləmədə xorla 

bərabər solistin iştirakı təbiidir. Bəstəkar musiqi materialının variantlı şəkildə 

təşkilini həyata keçirmişdir. Xüsusilə nəqərat bölməsində cümlələrin xor və solist 

arasında növbələşməsini müşahidə edirik [50, s.73].  

Bəstəkar işləmədə homofon-harmonik quruluşa daha çox üstünlük vermişdir. 

Belə ki, əsas melodiya daha çox xorun yuxarı səsinə və solistə həvalə olunur. Digər 

səslər isə daha çox harmonik tərkibi saxlamağa xidmət edir. Nəzərə almaq lazımdır 

ki, əsər uşaq xoru üçün yazılıb və bu səbəbə görə bəstəkar çətin xor yazılışına 

müraciət etməyib. Buna baxmayaraq S.Fərəcovun yaradıcılığına xas olan milli 

köklərə bağlılıq onun bu cür miniatür xor işləməsində də parlaq nümayiş olunur.  

S.Fərəcovun yaradıcılığında folklor musiqisinə müraciət özünü digər 

əsərlərdə də büruzə verir. Bəstəkarın bir sıra əsərində dini mərasim musiqilərinə 

yer verilir ki, buna 2004-cü ildə Azərbaycan Dövlət Gənc Tamaşaçılar Teatrında 

səhnələşdirilmiş “Kərbəlada doğan günəş” tamaşasına yazdığı musiqi nümunə ola 

bilər. Tamaşanın müxtəlif səhnələrində xor tərəfindən mərsiyələr ifa edilir. Dini 

mərasim musiqisinə məxsus motivlər S.Fərəcovun xor, solist və orqan üçün 

nəzərdə tutulmuş “Psalm-150” (2002) əsərində də müşahidə edilir [101] Bundan 

başqa bəstəkarın “Bulaq başı toz olar” (1980) xor miniatürü poetik mətnin folklor 

nümunəsi olması ilə maraqlıdır.  

Azər Dadaşovun xalq mahnı işləmələrinə nəzər salaq. Çoxsaylı və rəngarəng 

janrlarla zəngin, geniş və hərtərəfli yaradıcılıq amplitudasına malik bəstəkar Azər 

Dadaşov müasir Azərbaycan incəsənətində Q.Qarayev məktəbinin parlaq 

simalarından biridir. Simfonik və vokal musiqinin peşəkar hüdudlarını aşmış, 

çoxsaylı əsərlərin yaradıcısı olan bu istedadlı bəstəkarın hər bir əsəri geniş 

dinləyici auditoriyasının maraq və rəğbətini qazanmaqla yanaşı, milli musiqinin 

yeni inkişaf mərhələsində irəli atılan bir addım kimi qiymətləndirilir. A.Dadaşov 

musiqinin bir çox janrlarında əsərlər bəstələmişdir, o cümlədən, simfoniyalar, 

kantata, oda, vokal-simfonik və kamera orkestri üçün əsərlər, müxtəlif tərkiblər və 

solo alətlər üçün pyeslər, vokal silsilələr, uşaqlar üçün musiqinin və s. müəllifidir.  

A.Dadaşovun yaradıcılığında xor musiqisi də yer alır. Bəstəkarın zəngin və 

rəngarəng tembr boyaları vasitəsilə gerçəkliyi, obraz-emosional aləmi əks etdirən 

musiqi təfəkkürü onun xor əsərlərində də öz təzahürünü tapmışdır. Xalq musiqi 

incilərinə böyük maraq və həssaslıqla yanaşan A.Dadaşov xor işləmələrində bu 

münasibəti özünəməxsus şəkildə nümayiş etdirmişdir. Onun “Ay sallanıb gedən 

yar” və “Səni çoxdan sevirəm” xalq mahnıları əsasında xor işləmələri təhlilə cəlb 

etdiyimiz maraqlı nümunələr sırasında yer almışdır.      

“Ay sallanıb gedən yar” xor işləməsi üç səsli tərkib I və II Soprano, Alt 

üçün nəzərdə tutulmuşdur. Mahnının əsas melodiyası I Soprano səslərinə həvalə 

olunur. II Soprano səslərində bəstəkar “fa” səsi üzərində ritmik müşayiəti əvəz 

edən ostinat partiya vermişdir. Alt səslərində isə instrumental müşayiətə xas olan 

kiçik replikalar səslənir. İlk cümlə təkrarlanan iki frazadan ibarətdir. Növbəti 

cümlə eyni prinsip üzrə qurulsa da, burada ritmik müşayiətə Alt səsləri də 

qoşulmuşdur. Çünki ikinci cümlədə II Soprano partiyasında bəzi xanələrdə 

melodik hərəkət müşahidə edilir. Bu cümlənin frazaları repriza vasitəsilə 

təkrarlanır.  

İkinci period mahnının kiçik kulminasiyasını təşkil edir. Bu parçanın 

melodiyası mahnının əsaslandığı “Mahur” muğamındakı (rast məqamı) “Şikəsteyi-

fars” şöbəsinin intonasiyalarına əsaslanır. I Soprano partiyasında xanəndə ifasına 

xas elementlərə rast gəlinir. Xüsusilə ilk dörd xanədə xanəndələrin zənguləsinə 

bənzər uzadılmış “do” səsini qeyd etmək olar. Onun ifası zamanı digər iki səsin 

partiyası isə üçlüyün ritmik müşayiətini xatırladır.  

Nümunə 2.1.4 A.Dadaşov “Ay sallanıb gedən yar” xor işləməsi  

     

 

Onun ardınca mahnının melodiyası davam etdirilir və aşağı enən sekvensiya 

gərginliyin azalması ilə nəticələnir. Bu zaman müşayiət səslərində ritmik ostinato 

yenidən bərpa olunur. Bu cümlə də repriza vasitəsilə təkrar edilir.  

İkinci cümlə həm periodun, həm də ümumi işləmənin kiçik kodasını təşkil 

edir. Belə ki, son kadans xanəsi bir neçə dəfə təkrar edilərək mayə pərdəsini 

vurğulayır və onun oktava yuxarı yuksəkliyində tamamlanır. Bu cümlənin ifasında 

müşayiət səslərində də müəyyən hərəkət müşahidə edilir. Belə ki, dəfələrlə 

təkrarlanan səslər xanədən xanəyə öz yüsəkliyini dəyişir, bəzən alterasiyalı 

pərdələrə də rast gəlinir. Son kadans xanəsində isə aşağı istiqamətli passaj 

xarakterli motivin ifasında II Soprano səsləri də I Sopranoya sanki dəstək olur. Alt 

səsləri isə mayənin alt kvartasından mayə səsinə sıçrayışla məqam-intonasiya 

ahəngini gücləndirir. 

Nümunə 2.1.5 A.Dadaşov “Ay sallanıb gedən yar” xor işləməsi, sonluq         

 

İkinci nümunə “Səni çoxdan sevirəm” xalq mahnısına əsaslanır. Bu işləmə 

də əvvəlki kimi üç səsli tərkibi əhatə edir. II Soprano və Alt səslərində verilən 

kvarta münasibətli ostinat ritmik müşayiət zərb müşayiətini əvəz edir. I Soprano 

səsində isə mahnının əsas melodiyası ifa edilir. Müşayiət partiyasında stabillik 

dörd xanə sonra pozulur, burada səs yüksəkliyi dəyişməklə yanaşı, partiyalar da 

bir-birindən fərqlənməyə doğru yönəlir. Qeyd edək ki, bu dəyişiklik kadans 

məqamı ilə bağlıdır. Mahnının melodiyası “mi bemol” mayəli rast məqamına 

əsaslanır. Bəstəkar məqamın funksional və alterasiyalı pərdələrini vurğulamışdır 

ki, bu da işləmənin obraz-emosional aləminin milli ruhunu gücləndirmişdir. Bu 

effekti gücləndirən ifadə vasitələrindən biri də Soprano partiyasında melizmlərin, 

xanəndə ifasına xas xırdalıqların və işləmənin sonunda zəngulə təəssüratı yaradan 

qlissando vasitəsilə mayənin zilinə sıçrayışın yerinə yetirilməsi hesab oluna bilər. 

Cümlənin təkrarı zamanı dinamik rəngarənglik xüsusilə vurğulanır. İlk dəfə f 

səslənməsi, ikinci dəfə p ilə əvəzlənir.  

Nümunə 2.1.6 A.Dadaşov “Səni çoxdan sevirəm” xor işləməsi               

 

 

İkinci periooda da cümlələr təkrarlanır və son kadans əvvəlki işləmədə 

olduğu kimi bir neçə dəfə təkrarlanaraq kiçik koda effekti yaradır. Müşayiət 

partiyasında stabillik davam etdirilir. Lakin səslər arasında yaranan interval 

münasibətlərində fərqlər müşahidə edilir. Bu da melodiyanın istiqaməti və 

alterasiyalarla bağlıdır. Bununla belə onun ritmik ostinat tipi olduğu kimi saxlanılır 

və sanki instrumental zərb müşayiətinin xarakterini ustalıqla yaratmağa nail olur. 

Məhz bu məqamı işləmənin maraqlı tapıntısı kimi qiymətləndirmək olar.  

Hər iki işləmənin üslub xüsusiyyətlərində gözə çarpan ilk məqam müşayiət 

partiyasının sabitliyi və daha çox instrumental zərb müşayiəti əhvali-ruhiyyəsi 

yaratmağa meyil etməsidir. Bəstəkar mahnının orijinal melodiyasını olduğu kimi 

saxlamış və onun ifasını I Soprano səslərinə həvalə etmişdir. Bu partiyada maraqlı 

cəhət xanəndə ifasına xas elementlərin yer alması ilə səciyyəvidir. Nəticə etibarilə 

söyləmək olar ki, bəstəkar hər iki işləmədə xalq mahnılarının üçlük ifasında kəsb 

etdiyi xüsusiyyətləri qoruyub saxlamağa çalışmış, xor səslərinin tembr boyaları və 

musiqi ifadə vasitələri, ritmik quruluşlar vasitəsilə bu obrazı canlandırmağa nail 

olmuşdur.  

Q.Qarayev məktəbinin parlaq nümayəndələrindən biri olan Elnarə 

Dadaşovanın yaradıcılığı janr zənginliyi, musiqi dilinin orijinal xüsusiyyətləri, 

musiqi mədəniyyətinin müxtəlif mərhələlərinin nailiyyətlərini özündə tərənnüm 

edən diqqətəlayiq sənət nümunələri ilə musiqi ictimaiyyətinin diqqət 

mərkəzindədir. Onun yaradıcılığında simfoniya, konsert-simfoniya, fortepiano 

konserti, balet, simfonik süitalar, xor əsərləri, vokal-simfonik əsərlər, kvartetlər, 

fortepiano, orqan, xalq çalğı alətləri, simfonik orkestrin müxtəlif alətləri üçün 

əsərlər yer almışdır.  

E.Dadaşovanın bir bəstəkar kimi formalaşmasında ən mühüm mərhələ onun 

böyük sənətkar Qara Qarayevin sinfində oxuduğu illər olmuşdur. Azərbaycan 

Dövlət Konservatoriyasının bəstəkarlıq ixtisasına daxil olan E.Dadaşova öz 

müəllimi ilə yaradıcılıq təmasına böyük önəm verirdi: “Biz necə də xoşbəxt 

olmuşuq! Həftədə iki dəfə o nəhəng sənətkarla ünsiyyətdə olmaq – bunu Tanrının 

mənə böyük bəxşişi kimi dəyərləndirirəm. Axı Qarayev dahilik, nur, pozitiv enerji 

mücəssəməsi idi” [12, s. 99]. İstedadlı bəstəkar kimi o, öz ustadlarının diqqətini ilk 

dəfə üçüncü kursda təqdim etdiyi simli kvartetlə cəlb edir. Diplom işi kimi təqdim 

etdiyi konsert-simfoniya da eyniylə uğur qazanır. Bəstəkarın müxtəlif janrlarda 

yazılmış əsərləri daim musiqi ictimaiyyətinin diqqətini cəlb etmişdir. Onun 

yaradıcılığında “Sayalı” baleti, fortepiano üçün 24 prelüd, variasiyalar, violin və 

fortepiano üçün sonata, simli kvartetlər, orqan, fleyta üçün müxtəlif səpgili pyeslər, 

uşaqlar üçün bir sıra əsərlər, romanslar, eləcə də bir sıra elmi və metodik vəsaitlər, 

proqramlar yer alır. “Zaman ötür, amma E.Dadaşovanın musiqisinə xas ümdə 

cəhətlər: pozitiv enerji, melodik obrazın görümlülüyü, intonasiyanın səmimiliyi, 

tembrlərə həssas münasibət, ritmik ixtiraçılıq, musiqi alətlərinin “söhbətini” 

ustalıqla qurmaq bacarığı özünü bütün əsərlərdə aşkarlayır” [11, s. 13].  

Klassik musiqi janrların bir çoxuna müraciət etmiş bəstəkarın musiqisində 

daim öz müəlliminin təsiri hiss olunmuş, onun dəyərli tövsiyyələrindən ustalıqla 

istifadə etmişdir. Xor sahəsində maraqlı əsərlər müəllifi olan E.Dadaşova bu 

sahədə dörd səsli uşaq xoru üçün “Xoral”, dörd səsli qadın xoru üçün “Gedən 

gəlmədi”, iki və üç səsli xor üçün popurrilər, üç səsli a kapella qadın xoru üçün 

“Oyna, yar”, müşayiətsiz qarışıq xor üçün “Xoral”, “Diptix” və başqa əsərləri 

yazmışdır.  

Bəstəkarın xalq musiqi janrlarına münasibəti onun orijinal əsərlərində olduğu 

kimi, xalq mahnılarının xor işləmələrində də maraqlı şəkildə büruzə vermişdir. Bu 

baxımdan tədqiqat işində E.Dadaşovanın dörd səsli qadın xoru üçün “Gedən 

gəlmədi”, iki səsli qadın xoru və fortepiano üçün “Sarı gəlin”, dörd səsli qadın 

xoru üçün “Bəri bax” və dörd səsli xor üçün “Mən gülü dəstə bağlaram” xor 

işləmələrinin nəzəri təhlili aparılmışdır.  

Təhlilə cəlb etdiyimiz nümunə “Ay bəri bax” Azərbaycan xalq mahnısının 

motivləri əsasında bəstəkar Elnarə Dadaşova tərəfindən qadın xoru üçün 

işlənmişdir. Xor dörd səsli fakturada təqdim olunmuşdur. S və A səsləri ikiləşmiş 

şəkildə verilir. Segah məqamına əsaslanan bu məşhur xalq mahnısı xanəndə 

yaradıcılığının parlaq nümunələrindən biridir. Mahnı Azərbaycan xalqının sevimli 

muğamı hesab olunan “Segah”ın intonasiyaları ilə zəngindir. Məlum olduğu kimi 

“Segah” muğamlar arasında lirik məhəbbət hisslərini tərənnüm edən muğam kimi 

tanınır. Sevgi, həsrət ifadə edən xalq mahnı və təsniflərinin əksər hissəsi məhz 

“Segah” muğamı üzərində qurulmuşdur.   

Bəstəkarın işləməsi ilə mahnının orijinal melodiyası arasında olan fərqlər ilk 

baxışdan diqqəti cəlb edir. Qeyd etmək lazımdır ki, müasir bəstəkar yazı 

texnikasını xalq musiqisinin zəngin nümunələri ilə ustalıqla qovuşduran bəstəkarın 

özünəməxsus üslubu burada da ifadə olunur.  

Səslərin paylaşmasına diqqət yetirdikdə, bəstəkar ikinci Altlara sanki zərb 

alətini əvəz edən ritmik quruluşu həvalə etmişdir. “Fa diyez” mayəli segah 

məqamının “re” əsas tonundan aşağı kvartaya sıçrayışla yaranan ritmik ostinato 

səkkiz xanə davam edir. 9-cu xanədə birinci və ikinci Altlar unison ifa edir, lakin 

ritmik “zərb müşayiəti” bu xanədə də davam edir. Qeyd etmək lazımdır ki, 

bəstəkar bu səs üçün təqdim etdiyi partiyada istifadə etdiyi intonasiyalar əslində 

segah məqamına xarakterik deyildir. Belə ki, ilk baxışdan rast məqamına 

xarakterik olan kvarta münasibəti əsas məqamın segah olması fikrini yayındırmış 

olur.  

Nümunə 2.1.7 E.Dadaşova “Ay bəri bax” xor işləməsi    

 

 

 

 

Kvarta münasibəti birinci Sopranoda da oktava yuxarı registrdə dəstəklənir. 

Mahnının mətnində tez-tez istifadə olunan “bəri bax” ifadəsi bütün işləmə üçün 

leytmotiv funksiyasını daşıyır. Bütün nömrə boyu dəfələrlə təkrar olunan bu 

ifadəyə bəzi yerlərdə “ay” nidası da qoşulur ki, bu da mahnının mətni üçün 

olduqca xarakterikdir:  

Pəncərədən daş gəlir.  

Ay bəri bax, bəri bax! 

Xumar gözdən yaş gəlir. 

Ay bəri bax, bəri bax!  

Qeyd etmək lazımdır ki, bəstəkarın yaradıcılıq fantaziyası işləmənin bütün 

komponentlərində özünü göstərir. Bütün əsər boyu orijinal melodiyadan demək 

olar ki, istifadə olunmur. Ümumiyyətlə, bəstəkar xalq musiqi işləmələrinə xas olan 

ənənəvi üsullardan imtina edərək, yeni, özünəməxsus tərzdə kompozisiya təqdim 

etmişdir. Burada müasir musiqi mədəniyyətinin tələb etdiyi yenilik və şablonlardan 

uzaqlaşma, folklora yeni münasibət özünü göstərir. Məsələn, bəstəkar mahnının 

orijinal melodiyasını olduğu kimi istifadə etməyərək, ümumi obrazı yaratmağa 

cəhd edir. İşləmədə bütün səslərə xüsusi münasibət ifadə olunmuşdur. Belə ki, əsas 

melodik xəttin hər hansı bir səsə (adətən Sopranolara) həvalə olunması, 

digərlərinin isə müşayiət funksiyasını daşıması kimi ənənəvi üsullardan burada 

istifadə olunmur. Məqamın tətbiqində də özünəməxsus cəhətlər diqqəti cəlb edir. 

Bəstəkar məqamın xarakterik intonasiyalarından olduqca qənaətlə bəhrələnmişdir.  

Növbəti xanələrdə segah məqamına xas olan mayədən əsas tona doğru hərəkət 

eşidilir. Bu intonasiyadan bəstəkar ilk dəfə üçüncü xanədə ikinci Sopranoların 

partiyasında istifadə edir və bu hal növbəti xanələrdə davam edir. Mayə səsi 

beşinci xanədə birinci Sopranonun partiyasında da rast gəlinir. Lakin yenə məqama 

məxsus olmayan əskidilimiş kvinta sıçrayışı espressivo ilə musiqinin bir qədər 

gərginləşməsini vurğulayır. İşləməyə giriş xarakteri daşıyan ilk doqquz xanədə 

qeyri-ənənəvi sıçrayışlar, məqama xarakterik olmayan intonasiyalar demək olar ki, 

bütün səslərdə müşahidə olunur. Məsələn, II Sopranonun partiyasında beşinci 

xanədə, Altlarda doqquzuncu xanədə, I Sopranoda isə qeyd etdiyimiz kimi beşinci 

və altıncı xanələrdə müşahidə olunur. Bu tip intonasiyaların istifadəsi həm də 

bəstəkarın milli məqam intonasiya təfəkkürü haqqında təəssürat yaratmağa imkan 

verir. E.Dadaşova dəfələrlə işlənmiş intonasiyalardan, ənənəvi kadanslardan imtina 

etməklə, xalq musiqisinə özünəməxsus, novator münasibət sərgiləyərək, 

dinləyiciyə tanınmış xalq mahnısını orijinal boyalarla təqdim etmiş olur.  

Birinci Sopranoların partiyasında rast gəlinən əsas tondan kvarta və kvinta 

yuxarı sıçrayışlar “re” və “sol” səslərinin dayaq tonları kimi qavranılmasına şərait 

yaradır. Bu, daha çox beşinci və səkkizinci xanələrdə hiss olunur. İlk dissonans 

doqquzuncu xanədə verilmişdir, Altlarda birinci oktavanın “do diyez”, II 

Sopranoda birinci oktavanın “re”, I Sopranoda isə ikinci oktavanın “si” səsinin 

verilməsi iki kəskin dissonans olan əsk.2 və əsk.7 eyni zamanda səslənməsi ilə 

nəticələnir.  

Nümunə 2.1.8 E.Dadaşova “Ay bəri bax” xor işləməsi (5-8 ci xanələr)         

 

 

 

Dissonans səslənmələrə bütün işlənmə boyu rast gəlinir. Məsələn, 11-ci 

xanədə II Altlarda kiçik oktavanın “lya”, II Sopranolarda birinci oktavanın “sol”, I 

Sopranolarda isə eyni oktavanın “sol diyez” səsinin verilməsi ilə b.7 və k.7 eyni 

anda səslənin və yenidən dissonans boyası musiqiyə gərginlik gətirir.  

On iki xanəlik giriş xarakterli bölmədən sonra xalq mahnısının melodiyasına 

məxsus ilk motiv I Sopranoların ifasında eşidilir. Bu zaman II Sopranoda eyni 

motivin əks istiqamətdə keçidi verilir, Altlar isə susur. İki xanədən ibarət motiv 

birinci oktavanın “sol” səsində dayanmaqla sanki yenidən melodiyanın ənənəvi 

istiqamətdən yayınmasına dəlalət edir. Lakin onun ardınca verilən iki xanəlik 

motiv melodik xətti əvvəlcə Sopranolarda, daha sonra isə I Altlarda davam etdirir. 

İkinci motivin davamı mahnının ikinci misrasının verilməsilə səciyyələnmişdir. 

Həmin motivin ikinci xanəsi I Sopranolarda yenidən səslənərkən melodik xəttin 

məntiqi sonluğu II Sopranolara həvalə edilir. Bu zaman birinci Sopranolarda 

bəstəkar segah məqamının ənənəvi kadansını verərək əsas məqamı vurğulamağa 

çalışır. Lakin kadans motivinin əsas tondan seksta yuxarıya sıçrayışı ilə məqamın 

VI pərdəsində dayanması melodiyanın davamını tələb edir. Gözlənilən davam 

əvəzinə isə bəstəkar yenidən dissonans boyalara müraciət edir. Altların ifasında 

“lya” səsinin oktava aşağı yenidən vurğulanmasından sonra əks.8 və b.7 birgə 

səslənməsi ilə melodiyanın məcrası dəyişir. İşlənmənin və xalq mahnının 

leytmotivinə çevrilən “ay bəri bax” ifadəsi orijinalda olduğu verilir, bəstəkar 

birinci xanəni I Sopranolara, ikinci xanəni isə II Sopranolara həvalə edir. Qeyd 

etmək lazımdır ki, bir frazanın və ya motivin səslər arasında bölüşdürülməsi 

üsulundan tez-tez istifadə olunur. İki xanə sonra eyni halı yenidən müşahidə etmək 

mümkündür. Həmin xanələrdə Altlarda olduqca qısa (bir və yarım xanəlik) 

imitasiyalardan da istifadə edilir. Xor fakturasında polifonik üsulların istifadəsi 

Azərbaycan bəstəkarlarının yaradıcılığı üçün olduqca xarakterikdir. Xüsusilə a 

cappella əsərlərdə bu üsullara tez-tez rast gəlinir. Bu nümunədə E.Dadaşova 

polifonik üsullardan işlənmə vasitəsi kimi deyil, rəngarənglik yaratmaq üçün 

istifadə edir. İşləmədə istifadə olunan əsas metod isə motiv işlənməsidir. 

İmitasiyaların sonunda Altlarda b.2 yaradan əsas ton və segah məqamı üçün o 

qədər də ənənəvi olmayan üçüncü pillənin dörd xanə müddətində saxlanılması 

natamamlıq, qeyri-sabitlik yaratmaqla yanaşı, ümumi inkişafın da tədricən 

azlamasını tənzimləyir və sonuncu motiv II Sopranolarda mayə səsinə doğru 

pilləvari kadans intonasiyası ilə işlənmənin birinci hissəsini tamamlayır. Bu 

sonluğu bütün səslərdə gözlənilən General pauza da bildirir. 

Nümunə 2.1.9 E.Dadaşova “Ay bəri bax” xor işləməsi     

(5) rəqəmindən Tempo I (Nümunə 2.1.9) ilə əsas leytmotiv Sopranolarda 

yenidən eşidilir. Lakin bu uzun sürmür. Yenidən ayrı-ayrı motivlərin vasitəsilə 

bəstəkar melodiyanın ümumi ahəngini verərək əsas xətti sonacan aparmaqdan 

imtina edir. İkinci hissədə ilk gözə çarpan cəhət isə hissənin sonuna qədər bütün 

səslərin aktivləşməsidir. Əvvəlki hissədə bəstəkar daha çox növbələşmə, müəyyən 

səslərdə ara-sıra fasilələrdən istifadə edirdisə, burada artıq ikinci xanədən 

başlayaraq bütün səslərin ifaya başlaması müşahidə olunur. Lakin səslərdən heç 

birində xalq mahnısının orijinal variantından istifadə olunmur. Maraq yaradan daha 

bir məqam isə melodik xəttin yuxarı registrdə təqdim olunmasıdır. Belə ki, xalq 

mahnısında əsas diapazon orta registrdə formalaşır və bu mahnıda yuxarı registrə 

keçid yoxdur. Lakin işlənmədə I Sopranoların ifasında məqamın oktava yuxarı əsas 

tonu ətrafında motivlərin tətbiqi nəzərə çarpır. Bəstəkar bununla kifayətlənməyərək 

I Sopranoların partiyasını getdikcə yuxarı səslərə doğru aparır və kulminasiyanı 

hazırlayır. (7) rəqəmindən isə melodik materialda rast gəlinən frazalardan birinin 

oktava yuxarı səslənməsi ilə kulminasiya baş verir. Burada istifadə olunan ff nüansı 

gərginliyi daha da artırır.  

Nümunə 2.1.10 E.Dadaşova “Ay bəri bax” xor işləməsi, kulminasiya       

 

 

Bütün səslər ifada aktiv iştirak etsə də, melodiyanın inkişafı əsasən I və II 

Soprano səslərində baş verir. Bu zaman I Altlarda melodiyanın əsas dayaq tonları 

